
Útdráttur 

Hlutverk barnaverndarnefnda er skilgreint í barnaverndarlögum nr. 80/2002 en 

lítið er sagt um starfsmenn barnaverndarnefnda og hlutverk nefnda gagnvart þeim. 

Þegar það er skoðað nánar kemur í ljós að lítið er sagt um þetta hlutverk í lögum, 

reglugerðum eða skýrslum. Barnaverndarnefndir geta framselt hluta af valdi sínu 

til ákvarðanatöku í barnaverndarmálum til starfsmanna sinna og sjá þá starfsmenn 

alfarið um þau mál. Nefndir sjá jafnvel orðið lítinn hluta af málum sem fjallað er 

um og tekin ákvörðun í. Oft eru það eingöngu alvarlegustu málin, þar sem ekki má 

framselja vald til starfsmanna, sem fara fyrir barnaverndarnefndir.  

 Hlutverk barnaverndarnefnda gagnvart starfsmönnum sínum er flókið og 

þarfnast mikið frekari rannsókna. Þetta hefur lítið verið rannsakað á Íslandi og þær 

vísbendingar sem koma fram í þessari ritgerð, sérstaklega í viðtölum, gefa til kynna 

að barnaverndarnefndir hafi litla yfirsýn yfir hvað starfsmenn sínir gera. Einnig eru 

vísbendingar um að samskipti á milli nefndarfulltrúa og starfsmanna þeirra sé 

ábótavant. Í framhaldi af þessari ritgerð þarf að rannsaka þetta efni frekar og taka 

fleiri viðtöl við nefndarfulltrúa í barnaverndarnefndum og starfsmenn þeirra.  

 



 

 

Efnisyfirlit 

Inngangur ............................................................................................................... 1 

1. Viðtöl ................................................................................................................. 3 

2. Saga barnaverndar á Íslandi ............................................................................... 4 

2.1. Upphafið ........................................................................................................... 4 

2.2. Ástandið og nýtt samfélag ................................................................................ 5 

2.3. Barnavernd í dag ............................................................................................... 8 

3. Skipulag barnaverndaryfirvalda og málsmeðferð ............................................. 11 

3.1. Skipulag barnaverndaryfirvalda ...................................................................... 11 

3.2. Málsmeðferð fyrir barnaverndarnefnd .......................................................... 14 

4. Hlutverk ........................................................................................................... 17 

4.1. Hlutverk barnaverndarnefnda ........................................................................ 17 

4.2. Hlutverk starfsmanna ..................................................................................... 18 

4.3. Hlutverk barnaverndarnefndar gagnvart starfsmönnum sínum .................... 20 

4.4. Félagsráðgjöf innan barnaverndar .................................................................. 22 

5. Félagsráðgjöf og stjórnun ................................................................................. 24 

5.1. Félagsráðgjafi og stjórnandi ............................................................................ 24 

6. Önnur barnaverndarkerfi ................................................................................. 27 

6.1. Noregur ........................................................................................................... 27 

6.2. Flórída ............................................................................................................. 28 

7. Umræður ......................................................................................................... 30 

Heimildaskrá ........................................................................................................ 35 

Viðauki I ............................................................................................................... 38 

Viðauki II .............................................................................................................. 39 

 



  

 
 

1 

Inngangur 

Barnavernd á Íslandi hefur fengið mikla umfjöllun í fjölmiðlum vegna ýmissa mála. 

Sjaldan er þó fjallað um uppbyggingu barnaverndaryfirvalda eða barnavernd-

arkerfisins. Hvað er hins vegar barnaverndarkerfið og hver sinnir raunverulega 

barnaverndarmálum á Íslandi? Hér á landi eru barnaverndarnefndir fyrir hvert 

sveitarfélag og þær skulu ráða sér starfsfólk til að sinna daglegum störfum sínum. 

Sveitarfélög geta sameinast um barnaverndarnefndir og því eru færri nefndir en það 

eru sveitarfélög í landinu. Barnaverndarnefndir geta þar að auki veitt starfsmönnum 

sínum umboð til þess að taka ákvarðanir í vissum tilfellum. Í þessari ritgerð verður 

farið yfir hvert samband milli barnaverndarnefnda og starfsmanna þeirra er. 

Spurningin sem liggur til grundvallar er; hvert er hlutverk barnaverndarnefndar 

gagnvart starfsmönnum sínum? 

 Áhugi minn á barnavernd kviknaði þegar ég var unglingur og fulltrúar í 

barnaverndarnefnd höfðu mikil afskipti af mínu lífi. Það að hafa alist upp við mikil 

barnaverndarafskipti hafði mikil áhrif á mig og gaf mér það markmið að vinna að 

bættu barnaverndarkerfi á Íslandi. Það er margt gott við þetta mikilvæga kerfi hér á 

landi en það má alltaf gera betur og það er nauðsynlegt að það sé virkt aðhald með 

því. Þetta aðhald getur meðal annars verið í formi góðra og reglulegra rannsókna á 

því starfi sem fram fer í barnavernd á Ísandi. 

 Upphafið að þessu verkefni var að ég skoðaði MA-ritgerð í félagsráðgjöf frá 

árinu 2009 eftir Arndísi Tómasdóttur. Hún gerði rannsókn á bakgrunni og viðhorfi 

barnaverndarnefndarfulltrúa ásamt sjónarhorni starfsmanna. Það sem vakti mestan 

áhuga minn þar var munur á svörum starfsmanna barnaverndarnefnda og 

nefndarfulltrúa við ýmsum spurningum sem snertu starf nefndarinnar. Munurinn var 

slíkur að það vakti áhuga minn á að kanna hvert sambandið er á milli nefndarmanna 

og starfsmanna þeirra. Það er margt fleira sem þörf er á að skoða frekar út frá 

þessari rannsókn en það gefst því miður ekki kostur á því í þessari ritgerð. 

 Það hefur lítið verið skrifað um starf barnaverndarnefnda á Íslandi með 

samband starfsmanna og nefndarfulltrúa að leiðarljósi. Fræðiefni og kenningar hér 

koma þar af lútandi mest erlendis frá. Ársskýrslur Barnaverndarstofu og aðrar 

skýrslur um störf barnaverndarnefnda verða nýttar til að sýna umfang barnavernd-

armála og fjölda starfsmanna sem sinna þeim. Skýrslur, bækur og fleiri greinar verða 

einnig nýttar til að sýna þróun barnaverndar á Íslandi. Viðtöl voru tekin við tvo 

starfsmenn barnaverndarnefnda og tvo nefndarfulltrúa til upplýsinga. Með þeim 

fékk ég dýpri innsýn í starf þeirra sem vinna við málaflokkinn og hvernig það er að 

sitja í barnaverndarnefnd. Einnig fékk ég betri sýn á sambandið á milli starfsmanna 

og nefndarmanna. 

 Í upphafi verður sagt frá viðtölunum sem tekin voru og nánar frá 

viðmælendum. 

 Í öðrum kafla verður farið yfir upphaf barnaverndar á Íslandi, sögu 

barnaverndarnefnda og innkomu starfsmanna í barnavernd.  

 Í þriðja kafla verður fjallað um skipulag barnaverndaryfirvalda. Farið verður yfir 

skiptingu á milli ríkis og sveitarfélaga og hlutverk ríkisstofnanna. Málsmeðferð fyrir 

barnavernd verður kynnt í kjölfarið af því.  

 Í fjórða kafla verður farið yfir hlutverk barnverndarnefnda, starfsmanna þeirra 

og hlutverk barnaverndarnefnda gagnvart starfsmönnum sínum verður sérstaklega 

rætt. Félagsráðgjöf í barnavernd verður tekin fyrir vegna þess hversu algeng sú 

menntun er meðal starfsmanna í barnavernd. 

 Í fimmta kafla verður sérstaklega horft á félagsráðgjöf og stjórnun. Skoðað 

verður hvort félagsráðgjafar hafa tileinkað sér sérstakan stjórnunarstíl í kjölfar 

menntunar sinnar og reynslu af starfi sínu. Í þessum kafla verður aðallega horft til 

annarra landa þar sem ekki hefur mikið verið skrifað um þetta hér á landi. 

 Í sjötta kafla verða tvö önnur barnaverndarkerfi kynnt. Annað er frá Noregi en 

hitt frá Flórída í Bandaríkjum Norður-Ameríku. Kerfin eru kynnt til að fá annað 

sjónarhorn á skipulag barnaverndar sem hafa þó einhverja skírskotun í íslenska 

kerfið. 

 Að lokum verða niðurstöður teknar saman og hvað þyrfti að gera í framhaldi af 

þessari ritgerð. 

1. Viðtöl 

Til að afla frekari upplýsinga um hlutverk barnaverndarnefnda gagnvart 

starfsmönnum sínum og sambandið á milli nefndar og starfsmanna voru tekin viðtöl 

við tvo nefndarfulltrúa í barnaverndarnefnd og tvo starfsmenn barnaverndarnefnda. 

Viðtölin voru tekin á tímabilinu 26. febrúar til 1. mars 2013 og stóðu þau yfir frá um 

það bil 38 mínútum til um það bil 55 mínútur. Viðtölin voru tekin upp en upptökum 

var eytt eftir að nauðsynlegum upplýsingum var aflað. Viðtalsvísa sem voru til 

grundvallar í viðtölunum má sjá í viðaukum I og II. 

 Fyrsti viðmælandinn er starfsmaður barnaverndar í stóru sveitarfélagi með yfir 

20.000 íbúa. Hann er félagsráðgjafi, í stjórnunarstöðu og hefur unnið við barnavernd 

síðan 2006. 

 Næsti viðmælandi er nefndarfulltrúi í barnaverndarnefnd sem þjónar fleiru en 

einu sveitarfélagi. Á svæðinu sem nefndin þjónar eru um það bil 5.000 íbúar og hann 

hefur setið í barnaverndarnefnd í átta ár. 

 Þriðji viðmælandinn er starfsmaður barnaverndarnefndar sem þjónar fleiru en 

einu sveitarfélagi. Íbúar á svæðinu er um það bil 5.000 og hefur hann unnið við 

barnavernd að einhverju leyti í um það bil 40 ár. Hann er félagsráðgjafi og hefur 

unnið á þessu svæði síðan árið 2001. 

 Síðasti viðmælandinn er nefndarfulltrúi í barnaverndarnefnd í sveitarfélagi með 

yfir 20.000 íbúa. Hann tók sæti í nefndinni haustið 2012 en hefur verið í öðrum 

nefndum á vegum sveitarfélagsins áður. 

2. Saga barnaverndar á Íslandi 

Í þessum kafla verður farið yfir fyrri hluta sögu barnaverndar á Íslandi. Sérstök 

áhersla verður á upphaf barnaverndar hér á landi þar sem þar er grunnurinn að 

starfinu eins og það er í dag. Hlutverk barnaverndarnefnda mótaðist með breyttum 

tíðaranda og breytingum í þjóðfélaginu. Ákall barnaverndarnefnda um faglegt 

starfsfólk kom fljótt eftir að nefndir voru stofnaðar og félagsráðgjafar voru ofarlega á 

blaði eftir að þeir komu til landsins. Hlaupið verður yfir söguna frá 1966 og fram til 

ársins 2002 að mestu þar sem hlutverk starfsmanna og nefnda breyttist lítið á þeim 

árum.  

2.1. Upphafið 

Fyrsta lagasetningin á Íslandi þar sem uppeldi barna var gert að viðfangsefni 

löggjafans var Tilskipunin um húsagann á Íslandi frá árinu 1746. Fram að því hafði 

eingöngu verið fjallað um börn í lögum í tengslum við erfðir og framfærslu. 

Heittrúarstefna var ríkjandi í Danmörku á þessum tíma og var tilskipunin í anda 

hennar. Ala átti upp börn í guðsótta, hlýðni og erfiði. Kenna átti börnum að lesa frá 

fimm eða sex ára aldri og refsa átti þeim þegar þau óhlýðnuðust með hendi eða 

vendi en án þess þó að slá í höfuð eða í reiðikasti. Tilskipunin var einnig fyrsta 

lagasetningin sem tók til allra barna í landinu þar sem nú bar yfirvöldum að hafa 

eftirlit með uppeldi og aðbúnaði allra barna, óháð efnahag foreldra þeirra. 

Hreppstjórar og sóknarprestar áttu að sinna þessu eftirliti og var, meðal annarra, 

Magnús Stephensen mikill talsmaður þess að þeir yrðu áminntir og jafnvel dæmdir 

fyrir brot ef þeir myndu bregðast þessum skyldum sínum. Hann taldi einnig að öll 

börn ættu að njóta verndar foreldra sinna og var fylgjandi því að börn ættu að vera 

heima hjá foreldrum sínum þrátt fyrir erfiðleika hjá þeim sjálfum eða foreldrunum. 

Hann var andvígur því að taka börn út af heimilum eins og mikið tíðkaðist og rjúfa 

þar með tilfinningatengsl á milli foreldra og barna (Ísland, 1853; Hildur Biering, 

2006).  

 Árið 1932 voru sett lög um barnavernd nr. 43/1932. Með 23. gr. laganna voru 

ákvæði Tilskipuninnar um húsagann um uppeldi og vernd barna endanlega felld úr 

gildi. Með þessum nýju lögum voru barnaverndarnefndir kynntar til sögunnar sem og 

barnaverndarráð samkvæmt II. kafla laganna. Bæjarstjórnir kusu í nefndirnar en 

fyrsta barnaverndarnefndin sem tók til starfa var barnaverndarnefnd Reykjavíkur 

sem hóf störf í ágúst árið 1932. Í nefndina var valið menntað fólk og þeir sem höfðu 

áhuga á og þekkingu á málefnum barna (Barnavernd Reykjavíkur, 1957). Allir 

kaupstaðir áttu að hafa barnaverndarnefnd en utan þeirra áttu skólanefndir að hafa 

skyldur barnaverndarnefnda á sínum herðum. Í Reykjavík áttu sjö fulltrúar að skipa 

barnaverndarnefndina en fimm fulltrúar í öðrum kaupfélögum. Að jafnaði áttu tvær 

til þrjár konur að sitja í hverri nefnd og var það borgaraskylda að taka kosningu. 

Tilkynningaskyldu til barnaverndarnefnda var komið á með 15. gr. laga um 

barnavernd nr. 43/1932. Í lögunum var barnaverndarnefnd einnig veitt heimild með 

11. gr. til að fjarlægja heimilismann af heimili ef hann „spillti heimilinu með 

ofdrykkju eða öðru ósæmilegu athæfi” til skemmri eða lengri tíma.  

 Í 7. gr. laga um barnavernd frá 1932 er sagt að „þegar nefnd æskir þess, ber 

hlutaðeigandi valdsmanni að láta fara fram réttarrannsókn á slæmri meðferð á 

barni”. Þarna er ekki um starfsmann nefndar að ræða en það er strax settur fram sá 

valmöguleiki að barnaverndarnefnd geti leitað til utanaðkomandi, í þessu tilfelli 

valdsmanns, eftir aðstoð við að rannsaka mál barna. 

 Barnaverndarráð var sett á með II. kafla laga um barnavernd nr. 43/1932 og var 

það á vegum ríkisins. Hægt var að skjóta vissum ákvörðunum barnaverndarnefnda til 

ráðsins og jafnframt átti ráðið að veita nefndum leiðbeiningar ef þær þurftu.  

 Sumar barnaverndarnefndir réðu sér starfsmenn strax fyrsta árið sem þær voru 

settar. Þessir starfsmenn voru í ýmsum störfum en fáir aðstoðuðu nefndina við 

könnun, vinnslu eða ákvörðunartöku í málum. Fyrstu starfsmenn í barnavernd voru 

aðallega í að sinna eftirliti ýmiss konar og störfuðu á heimilum sem 

barnaverndarnefndir ráku. (Barnaverndarráð Íslands, 1936). 

2.2. Ástandið og nýtt samfélag 

Árið 1947 voru sett ný lög um vernd barna og ungmenna nr. 29/1947 en þeim var 

ætlað að bæta þá annmarka sem voru á lögunum frá 1932. Þau áttu einnig að 

bregðast við þeim þjóðfélagsbreytingum sem höfðu orðið síðan fyrri lögin voru sett. 

Sérstaklega átti að bregðast við komu herliðs og fólksfjölgun í þéttbýliskjörnum en 

henni fylgdu skemmtanir líkt og kvikmyndasýningar og dansleikir. Eins og segir í 

greinargerð með frumvarpinu til laganna:  

Jafnframt hafa lögbrot barna og ungmenna og annað misferli þeirra aukist, 
enda hafa ýmis uppeldismistök, t. d. eftirlitsleysi, miklu alvarlegri afleiðingar 
fyrir siðferði barna í þéttbýli en dreifbýli. Við þetta bætist siðferðishætta sú, 
sem börnum og ungmennum, einkum telpum, stafar nú sem stendur af 
fjölmennu erlendu setuliði í Reykjavík og víða annars staðar (Þingskjal 162, 
1946-1947 bls. 329). 

  
Samkvæmt greinargerðinni með frumvarpinu var frumvarp um ný lög um vernd 

barna og ungmenna fyrst flutt á Alþingi árið 1943. Það þurfti samtals fjórar tilraunir 

að koma því í gegnum þingið svo úr yrðu ný lög (Þingskjal 162, 1946-1947). Í lögum 

um vernd barna og ungmenna nr. 29/1947 var enn borgaraskylda að taka kosningu í 

barnaverndarnefnd en búið var að fella út að tvær til þrjár konur skyldu sitja í 

nefndinni. Málsmeðferð var gerð skýrari og mikil áhersla var lögð á að vernda börn 

gegn ofdrykkju og öðru ósæmilegu athæfi, eins og það er orðað í lögunum. 

Bæjarráði í Reykjavík var nú skylt að ráða fulltrúa til að annast störf barnavernd-

arnefndar en barnaverndarnefndir utan Reykjavíkur höfðu einnig heimild til að ráða 

sér fulltrúa og annað starfsfólk. Í 15. gr. laga um vernd barna og ungmenna frá árinu 

1947 kemur fram að ef lögfræðingur ætti ekki sæti í barnaverndarnefnd skyldi 

héraðsdómari veita nefndinni lögfræðiaðstoð og er það nýtt frá fyrri lögum.  

 Við lestur á greinargerð og lögunum sjálfum frá árinu 1947 sést að þó 

sjálfræðisaldurinn hafi verið 16 ára á þessum tíma þá var mikið gert til að veita 

ungmennum aðstoð fram til 18 ára aldurs eða jafnvel 20 ára ef svo bar við. Sérstök 

áhersla var lögð á að aðstoða börn sem voru á einhvern hátt með skerta hæfni til að 

sjá um sig sjálf en einnig börn sem höfðu átt erfiða æsku eða unglingsár. Þá var 

hugmynd manna að koma þeim til menntunar eða starfa við hæfi hjá góðu fólki sem 

gat annast þau (Þingskjal 162, 1946-1947). 

 Í skýrslu barnaverndarnefndar Reykjavíkur um störf hennar árin 1932 til 1957 

kemur fram að árið 1934 var fyrsti starfsmaður hennar ráðinn og árið 1937 var 

starfsmönnunum fjölgað í tvo. Fyrsti starfsmaðurinn var Ingibjörg Jónsdóttir sem 

titluð var heimilisráðunautur og starfaði hún í þrjú ár. Við henni tók Guðrún 

Brandsdóttir hjúkrunarkona árið 1938 en frá því og að gerð skýrslunnar voru 

starfsmenn nefndarinnar hjúkrunarkonur. Árið 1937 var einnig ráðinn Símon Jóh. 

Ágústsson dr. phil. sem uppeldisráðunautur og starfaði hann til ársins 1945. Frá 

árinu 1942 var einnig fulltrúi ráðinn til starfa við nefndina og var Ingimar Jónsson, 

kennari, fyrsti fulltrúinn sem ráðinn var. Í lok skýrslunnar var óskað eftir að nefndin 

fengi að ráða einn til tvo „ármenn” (e. social workers) til starfa fyrir nefndina sem 

hefðu sérhæft sig í störfum fyrir barnavernd (Barnaverndarnefnd Reykjavíkur, 1957). 

 Þegar skoðuð er samsetning fulltrúa í barnaverndarnefndinni í Reykjavík á 

árunum 1932 til 1957 sést að í fyrstu nefndinni sitja þrjár konur og þeim fjölgar upp í 

fimm þegar valið var í nefndina árin 1950 og 1954. Á þessum tíma var kona hins 

vegar aldrei formaður nefndarinnar en árin 1932 til 1934 og aftur frá árinu 1946 og 

fram að gerð skýrslunnar var kona varaformaður (Barnaverndarnefnd Reykjavíkur, 

1957).  

 Samband íslenskra barnakennara hélt árið 1949 Uppeldismálaþing um vernd 

barna og unglinga í Reykavík. Þingið ályktaði að til að framkvæmd barnaverndarlaga 

yrði með svipuðum hætti út um allt land yrði að samræma starfshætti 

barnaverndarnefnda. Tvö sjónarmið þyrftu einnig að vera ráðandi í 

barnaverndarstörfum. Þau voru „í fysta lagi vernda börn og unglinga fyrir óhollum 

áhrifum og í öðru lagi að bjarga þeim sem einhverra hluta vegna hefur reynzt erfitt 

að lifa lífi sínu á heilbrigðan hátt” (Barnaverndarráð Íslands, 1953, bls. 43). 

 Árið 1966 voru sett ný lög um vernd barna og ungmenna nr. 53/1966 þar sem 

lögin frá árinu 1947 voru til grundvallar. Ekki var miklu bætt við fyrri lög en 

málsmeðferð fyrir barnaverndarnefndum var gerð skýrari. Meðal nýmæla í lögunum 

voru skýrari ákvæði um kvikmyndaeftirlitsmenn og fulltrúum í Barnaverndarráði var 

fjölgað í fimm manns. Enn var borgarakvöð að taka kosningu í barnaverndarnefnd og 

nú var aftur komið inn að skipa ætti að jafnaði bæði konur og karla í nefndirnar. 

Löggæslumenn áttu að aðstoða við rannsókn mála sem snertu brot barna eða brot 

gegn börnum í stað valdsmanna áður. Í skýrslu Barnaverndarráðs Íslands frá árunum 

1964 til 1966 kemur fram í skýrslu frá barnaverndarnefnd Reykjavíkur að þeim finnist 

enn skorta margt sem barnaverndarstarfið gæti ekki verið án og það vantaði enn 

sérhæft starfsfólk (Barnaverndarráð Íslands, 1968). 

 Á tímabilinu frá árinu 1932 til ársins 1966 kemur fram í skýrslum 

Barnaverndarráðs Íslands að erfiðlega gekk að fá barnaverndar- og skólanefndir til 

að skila inn skýrslum og nefndum fjölgaði mjög á þessum árum á meðan sveitarfélög 

voru að stofna sínar nefndir, en það tók tíma. Árið 1966 voru barnaverndarnefndir í 

landinu 198 talsins. Í barnaverndarráði sátu á þessum árum eingöngu karlmenn og 

7



  

 
 

8 

starfsmaður ráðsins var karlmaður þar til Bríet Líndal, hjúkrunarkona, var ráðin sem 

starfsmaður ráðsins árið 1966. Starfsmenn barnaverndarnefnda landsins voru oftast 

ráðnir inn á leikvelli, barnaheimili og stofnanir sem nefndirnar ráku eða vegna 

ákveðinna verkefna. Þar má nefna sem dæmi hjálparstúlku sem var ráðin á 

Neskaupsstað árið 1932 til að hjálpa heimilum sem áttu erfitt vegna veikinda og 

annarra erfiðleika. Fáar barnaverndarnefndir voru með starfsmenn eða fulltrúa til að 

sinna daglegum störfum sínum og var Reykjavík eina nefndin sem var með slíka 

starfsmenn allt tímabilið (Barnaverndarráð Íslands, 1936, 1953, 1968). 

 Árið 1992 voru svo sett ný lög um vernd barna og ungmenna nr. 58/1992 og 

giltu þau þar til núverandi barnaverndarlög voru sett árið 2002. Með þessum lögum 

var barnaverndarnefndum skylt að ráða sér sérhæft starfslið og almenningur gat 

tilkynnt til barnaverndarnefnda undir nafnleynd. Árið 1995 voru breytingar gerðar á 

lögunum þar sem Barnaverndarstofa var stofnuð og var falið það verkefni að „annast 

daglega stjórn barnaverndarmála” (Lög um breyting á lögum um vernd barna og 

ungmenna, nr. 58/1992 nr. 22/1995). Hlutverk barnaverndarráðs, nú kærunefnd 

barnaverndarmála, var þá breytt og sá það eingöngu um úrvinnslu kærumála og var 

ráðið aftur orðið að þriggja manna ráði (Barnaverndarlög nr. 58/1992 með áorðnum 

breytingum). Hlutverk barnaverndarnefndar breyttist ekki mikið með 

barnaverndarlögum nr. 80 sem sett voru árið 2002. Árið 2009 var þó bætt inn 

ákvæði um skyldur foreldra og uppalenda. Það átti enn fremur að tryggja réttindi 

barna og vernd þeirra (Lög um um breytingu á barnaverndarlögum, nr. 80/2002, 

með síðari breytingum nr. 54/2009). 

2.3. Barnavernd í dag 

Barnavernd á Íslandi hefur hefur þróast frá því að snúast um að bjarga börnum frá 

óhæfum foreldrum og óæskilegum uppeldisskilyrðum í kaupstöðum yfir í að hugsa 

ávallt út frá hagsmunum barnsins (Þingskjal 162, 1946-1947; Barnaverndarlög nr. 

80/2002). Hefur svona ferli verið lýst sem pendúl sem flakkar á milli öfga sem þarf 

svo að ná jafnvægi á. Það að hugsa ávallt út frá því sem barninu er fyrir bestu getur 

komið niður á samvinnu við foreldra og lokað augum starfsmanna fyrir fjölskyldunni 

sem heild. Að ætla að bjarga börnunum frá foreldrunum getur gert það að verkum 

að börn eru mun frekar tekin frá foreldrum sínum og það skapar meiri kostnað fyrir 

samfélagið ásamt fleiri vandamálum. Það hefur líka áhrif á þennan málaflokk að 

foreldrar eru oft ekki með í stefnumótun eða mótun úrræða. Því fá þeir oft val um 

úrræði sem eru ákveðin af öðrum en taka ekki endilega mið af þeirra þörfum 

(Dumbrill, 2006). 

 Barnaverndarnefndir á Íslandi eru pólitískt skipaðar nefndir og hafa verið frá 

upphafi. Sveitarstjórnir kjósa í nefndirnar eftir hverjar sveitarstjórnarkosningar og 

ætla má að þær endurspegli oftast hlutföll stjórnmálaflokka þar (Jón Jónsson, 2003). 

Ef fleiri en eitt sveitarfélag er saman um eina nefnd má byggðarsamlag einnig skipa í 

barnaverndarnefnd (Barnaverndarlög nr. 80/2002). Í viðtölum mínum kom fram að 

nefndarfulltrúar í annarri nefndinni voru skipaðir eftir flokkum og var þekkt hverjir 

sátu fyrir hvaða flokk. Í hinni nefndinni þekkti nefndarfulltrúinn ekki fyrir hvaða flokk 

aðrir nefndarfulltrúar sátu og sjálfur var hann óflokksbundinn. Pólitík hefur því 

mismikil áhrif á nefndarskipan í barnaverndarnefndum.  

 Ekki er gerð sérstök krafa um menntun eða aðra sérstaka hæfni fyrir setu í 

nefndum en ætlast er til að það sé einn lögfræðingur eða aðgangur að einum í hverri 

nefnd. Tekið er þó fram í 11. gr. barnaverndarlaga nr. 80/2002 að „nefndarmenn 

skulu vera kunnir að grandvarleik og bera gott skyn á mál þau sem 

barnaverndarnefnd fjallar um” en þetta ákvæði hefur haldist óbreytt í lögum um 

barnavernd frá árinu 1947. Fimm manns og jafn margir varamenn skipa hverja nefnd 

en heimilt er að fjölga nefndar- og varamönnum upp í sjö ef fleiri en eitt sveitarfélag 

er um nefndina í vinnu sinni (Barnaverndarlög nr. 80/2002).  

 Þegar skýrslur Barnaverndarstofu frá árinu 1999 til ársins 2011 eru skoðaðar 

sést að barnaverndarnefndum hefur fækkað jafnt og þétt öll árin fyrir utan árið 

2000, þegar nefndunum fjölgaði um eina. Meiri sveiflur hafa þó verið í fjölda 

starfsmanna á tímabilinu. Árið 1999 voru starfsmenn barnaverndarnefnda á Íslandi 

123 talsins í 102,0 stöðugildum á vegum 56 nefnda. Ári seinna hafði starfsfólki 

fækkað niður í 95 talsins í 73,3 stöðugildum fyrir 57 nefndir á landinu. Síðan þá hefur 

starfsmönnum fjölgað aftur og árið 2010 voru 30 nefndir á landinu og 121 

starfsmaður á þeirra vegum í 83,75 stöðugildum (Barnaverndarstofa, 2000, 2001, 

2012). Á þessu tímabili hefur Íslendingum fjölgað úr 275.712 manns árið 1999 í 

319.575 manns árið 2012 (Hagstofa Íslands, e.d.-a). Börnum 17 ára og yngri hefur 

sömuleiðis fjölgað úr 77.659 börnum árið 1999 í 79.851 barn árið 2012 (Hagstofa 

Íslands, e.d.-b). Færri nefndir og færri starfsmenn sinna því nú fleiri börnum og 

fjölskyldum þeirra en árið 1999. 

 Barnaverndarstofu er skylt samkvæmt barnaverndarlögum nr. 80/2002 að 

halda námskeið fyrir barnaverndarnefndir. Barnaverndarstofa hefur farið eftir 

sveitarstjórnarkosningar til að fræða nefndarfulltrúa um lög og reglugerðir sem 

barnavernd vinnur eftir og um málsmeðferð barnaverndarmála. Þessi námskeið voru 

fyrst haldin árið 1998 og hafa verið haldin síðan eftir hverjar sveitarstjórnarkosningar 

(Barnaverndarstofa, 2012). Í rannsókn Arndísar Tómasdóttur (2009) kom fram að 

nefndarfulltrúar höfðu einnig hlotið fræðslu frá starfsfólki sínu í töluverðu mæli. 

Flestir höfðu fengið fræðslu frá starfsmönnum Barnaverndarstofu, 60,8%, en 55,4% 

höfðu fengið fræðslu frá starfsfólki nefndarinnar, en svara mátti fleiri en einum 

valmöguleika. Algengast var að hlutverk barnaverndarnefnda væri kynnt og farið 

væri yfir barnaverndarlögin. 

 Viðmælendur í barnaverndarnefndum fyrir þessa ritgerð höfðu báðir fengið 

fræðslu frá sínum starfsmönnum en einnig öðrum barnaverndarnefndarfulltrúum. 

Annar nefndarfulltrúanna hafði sótt námskeið og fræðslur frá Barnaverndarstofu. Í 

þeirri nefnd var mikil áhersla lögð á að fulltrúar væru vel upplýstir um allar 

breytingar sem gætu haft áhrif á starf nefndarinnar. Báðir starfsmennirnir sem rætt 

var við höfðu verið með fræðslu fyrir nefndarfulltrúa en ekki í formi formlegra 

fyrirlestra eða námskeiða. Fræðslan var frekar í tengslum við sérstök mál eða 

breytingar á lögum. Virtist þetta vera eðlilegur hluti starfsins hjá þeim báðum. 

 Í þessum kafla var farið yfir upphaf barnaverndar á Íslandi og komið aðeins inn 

á hvernig staðan er í dag. Það var strax á 18. öld sem átti að taka upp vernd barna 

gagnvart ofbeldi foreldra og yfirvöld fóru að skipta sér af uppeldi barna almennt. 

Með setningu barnaverndarlaga árið 1932 var svo barnavernd formlega komið á og 

hefur skipan barnaverndarmála á Íslandi haldist nokkuð stöðug síðan. 

Barnaverndarnefndir eru verkefni sveitarfélaga, þær hafa sína starfsmenn til að 

sinna daglegum störfum sínum og ríkið sér um eftirlit og rekstur meðferðar- og 

vistunarúrræða. Ríkið kemur líka inn þegar úrskurða þarf um deilumál á milli 

barnaverndarnefnda og málsaðila hjá kærunefnd barnaverndarmála. 

Barnaverndarstofa hefur síðan hún var stofnuð haft það hlutverk að annast ráðgjöf 

til barnaverndarnefnda og starfsmanna hennar. Starfsmenn nefnda sinna því 

hlutverki þó einnig í töluverðum mæli. Í næsta kafla verður hlutverki 

barnaverndarnefnda og starfsmann þeirra gerð skil.  

3. Skipulag barnaverndaryfirvalda og málsmeðferð 

Í þessum kafla verður farið yfir skipulag barnaverndaryfirvalda á Íslandi. Farið verður 

yfir skiptingu á milli ríkis og sveitarfélaga og stjórnsýslu í barnavernd. Þá verður farið 

í málsmeðferð fyrir barnaverndarnefndum.  

3.1. Skipulag barnaverndaryfirvalda 

Barnaverndaryfirvöld samanstanda af ráðuneyti, nú velferðarráðuneyti, 

Barnaverndarstofu, kærunefnd barnaverndarmála og barnaverndarnefndum, sem í 

dag eru 27 talsins. Sett hefur verið skipurit yfir starfsemi barnaverndar á Íslandi 

(Barnaverndarlög nr. 80/2002; Barnaverndarstofa, e.d.-a; Barnaverndarstofa e.d.-b). 

 

 

Mynd 1: Skipurit yfir barnaverndarmál á Íslandi (Barnaverndarstofa, e.d.-a) 

 
Eins og sjá má þá er velferðarráðuneytið efst í skipuriti yfir barnaverndaryfirvöld. Það 

ber ábyrgð á stefnumótun í barnavernd og leggur fyrir framkvæmdaáætlun eftir 

sveitarstjórnarkosningar til næstu fjögurra ára. Ráðuneyti hefur eftirlit með starfi 

Barnaverndarstofu og ef því berst kvörtun eða aðrar upplýsingar þá getur það krafist 

upplýsinga um einstök mál frá henni. Ráðherra skipar einnig kærunefnd 

barnaverndarmála (Barnaverndarlög nr. 80/2002). 

 Í 6. gr. barnaverndarlaga nr. 80/2002 segir að kærunefnd barnaverndarmála sé 

skipuð þremur mönnum sem skulu hafa sérþekkingu á málefnum barna. Einn skal 

uppfylla skilyrði til að vera héraðsdómari en hann er tilnefndur af Hæstarétti og skal 

vera formaður. Kærunefndin getur ráðið sér starfsmann til að sinna daglegum 

rekstri. Ráðherra á að setja reglugerð um störf nefndarinnar en sú reglugerð hefur 

enn ekki verið sett. 

 Skipting á milli ríkis og sveitarfélaga er nokkuð skýr en Barnaverndarstofa hefur 

ráðgjafar- og eftirlitshlutverk með barnaverndarnefndum (Barnaverndarlög nr. 

80/2002). Eftirlitshlutverkið fer aðallega fram í formi skoðunar á kvörtunum sem 

berast til hennar en árið 2011 bárust 30 slíkar kvartanir. Það fer einnig fram í formi 

skýrslna sem nefndum er skylt að senda til Barnaverndarstofu fyrir 1. maí ár hvert. Í 

þeirri skýrslu skulu vera upplýsingar um fjölda mála sem komu fyrir nefndina og 

lyktir þeirra ásamt fleiri upplýsingum. Ráðgjafarhlutverk Barnaverndarstofu er 

veigameira og í alls 309 tilfellum var barnaverndarnefndum veitt ráðgjöf á árinu 

2011. Það er þó ekki skilgreint nánar hvort fulltrúar nefnda fengu ráðgjöfina eða 

hvort það voru starfsmenn nefnda sem fengu ráðgjöf. Oftar var veitt ráðgjöf út á 

land en til Reykjavíkur eða nágrenni við höfuðborgina. Einnig var öðrum en 

barnaverndarnefndum veitt ráðgjöf í 460 tilfellum (Barnaverndarstofa, 2012).  

 Í viðtölum við bæði nefndarfulltrúa og starfsmenn í barnavernd var spurt hvort 

það væru starfsmenn eða nefndarfulltrúar sem leituðu eftir ráðgjöf frá 

Barnaverndarstofu. Starfsmennirnir sögðu báðir að það væru í öllum tilfellum, sem 

þeir vissu um, starfsmenn sem leituðu eftir ráðgjöf og töldu ekki að nefndarfulltrúar 

leituðu eftir ráðgjöf frá Barnaverndarstofu. Annar nefndarfulltrúinn sagði þó 

nefndina hjá sér nokkrum sinnum hafa leitað til Barnaverndarstofu eftir ráðgjöf en 

hinn vissi ekki til þess að nefndin hefði gert slíkt. Sá nefndarfulltrúi sagði það „gefa 

frat í vinnu starfsmanna” ef þeir leituðu til Barnaverndarstofu í stað þeirra eftir 

ráðgjöf. 

 Barnaverndarstofa er sjálfstæð stofnun og hlutverk hennar er tilgreint í 

barnaverndarlögum nr. 80/2002 og reglugerð um Barnaverndarstofu nr. 264/1995. Í 

reglugerðinni er hlutverk Barnaverndarstofu útlistað nánar en í lögunum, en hún 

hefur ekki verið uppfærð þrátt fyrir að ný lög voru sett árið 2002. Hlutverk 

Barnaverndarstofu er, ásamt þeim sem talin voru hér að ofan, að annast fræðslu um 

hlutverk barnaverndarnefnda og þá einkum fyrir nefndirnar og starfsmenn þeirra. 

Hún á einnig að hlutast til um að fram fari rannsóknarstarf á sviði barnaverndar.  

 Sveitarfélög á Íslandi ráða sjálf málefnum sínum og þau eru á þeirra ábyrgð 

samkvæmt sveitarstjórnarlögum nr. 138/2011. Starf barnaverndarnefnda fer þó eftir 

barnaverndarlögum nr. 80/2002 og er töluvert aðskilið almennum störfum 

sveitarstjórnar. Samkvæmt barnaverndarlögum eru barnaverndarnefndir sjálfstæðar 

nefndir og sveitarstjórnir mega ekki fá upplýsingar um einstök mál sem eru til 

umfjöllunar í barnaverndarnefnd né hafa áhrif á málsmeðferð samkvæmt 13. gr. 

barnaverndarlaga. Barnaverndarstofa getur áminnt barnaverndarnefndir samkvæmt 

8. gr. barnaverndarlaga ef þær sinna ekki skyldum sínum og skal hún láta 

sveitarstjórn vita af slíkri áminningu. Sveitarstjórnir skulu einnig marka sér stefnu á 

sviði barnaverndar fyrir hvert kjörtímabil samkvæmt 9. gr. barnaverndarlaga og 

senda hana til velferðarráðuneytis og Barnaverndarstofu. 

 Barnaverndarnefnd er stjórnsýslunefnd og gilda því stjórnsýslulög nr. 37/1993 

um störf hennar. Þau gilda þegar stjórnvald tekur ákvörðun um rétt eða skyldur 

manna, en barnaverndarnefnd telst stjórnvald. Barnaverndarnefnd tekur ákvörðun 

um og úrskurðar í málum samkvæmt barnaverndarlögum nr. 80/2002 og um þær 

ákvarðanir og úrskurði gilda stjórnsýslulög. Starfsmenn barnaverndar skoðast líka 

sem stjórnvald þegar þeir taka ákvörðun í umboði nefndar sinnar. Innan 

stjórnsýslulaganna eru nokkrar reglur sem barnaverndarnefndir þurfa sérstaklega að 

fylgja þegar þær taka ákvarðanir í málum og eru þær ítrekaðar í VIII. kafla 

barnaverndarlaga nr. 80/2002 um málsmeðferð fyrir barnaverndarnefnd. Þær eru 

meðalhófsreglan, leiðbeiningarskyldan, rannsóknarreglan, andmælareglan og 

upplýsingarétturinn.  

 Meðalhófsreglan, 12. gr. stjórnsýslulaga nr. 37/1993, er grunnur í barnavernd 

að því leyti að með henni kemur hugmyndin um að taka ekki íþyngjandi ákvörðun ef 

hægt er að ná því markmiði sem stefnt er að með vægari leiðum. Þarna kemur inn 

hugmyndin um vægasta úrræðið eða vægustu ákvörðunina sem skilar 

markmiðunum. Leiðbeiningarskyldan samkvæmt 7. gr. stjórnsýslulaga, segir að 

stjórnvald, barnaverndarnefnd eða starfsmenn hennar, þurfi að veita nauðsynlegar 

leiðbeiningar og aðstoð varðandi mál sem snerta þau. Rannsóknarreglan samkvæmt 

10. gr. stjórnýslulaga, á að tryggja að áður en ákvörðun er tekin í máli þurfi stjórnvald 

að sjá til þess að nægar upplýsingar liggi fyrir. Andmælareglan samkvæmt 13. gr. 

stjórnsýslulaga, segir að aðili máls eigi rétt á að tjá sig um efni málsins áður en 

ákvörðun er tekin ef afstaða hans hefur ekki komið fram áður í gögnum. 

Upplýsingaréttur samkvæmt 15. gr. stjórnsýslulaga, tryggir aðilum máls rétt til að sjá 

öll gögn og skjöl sem tengjast málinu. Einnig þurfa starfsmenn barnaverndar og 

barnaverndarnefnd að hafa í huga ákvæði V. kafla stjórnsýslulaga en hann fjallar um 

birtingu ákvarðana, rökstuðning og fleira. Þar þarf að hafa í huga að aðili máls getur 

krafist skriflegs rökstuðnings fyrir ákvörðun hafi hann ekki fylgt henni til málsaðila. 

Þegar málsmeðferð fyrir barnaverndarnefnd er skoðuð nánar má sjá að í henni eru 

þessi ákvæði stjórnsýslulaga ráðandi. 

3.2. Málsmeðferð fyrir barnaverndarnefnd 

Málsmeðferð fyrir barnaverndarnefnd er lýst í barnaverndarlögum nr. 80/2002 og 

reglugerð um málsmeðferð fyrir barnaverndarnefnd nr. 56/2004. Í 4. gr. reglugerðar 

um málsmeðferð eru takmörk á framsali valds barnaverndarnefndar til starfsmanna 

sinna gerð skýrari en hlutverk starfsmanna er ekki skýrt nánar. Tilkynningaskylda 

hvílir á öllum að láta barnaverndarnefnd vita ef líkamlegri eða andlegri heilsu barns 

geti verið hætta búin. Nefnd getur einnig borist upplýsingar með öðrum hætti en 

tilkynningu og gilda sömu ákvæði um málsmeðferð þá. Nefndin skal taka ákvörðun 

innan sjö daga frá því að tilkynning berst um hvort hún ætli að hefja könnun á 

málinu. Starfsmenn nefnda geta einnig tekið þessa ákvörðun þar sem nefndin hefur 

veitt þeim umboð til þess. Í 21. gr. barnaverndarlaga nr. 80/2002 kemur fram að 

þessi ákvörðun er ekki stjórnvaldsákvörðun og því er ekki hægt að kæra hana til 

æðra stjórnvalds, í þessu tilfelli kærunefndar barnaverndarmála. 

 Ef hafin er könnun á aðstæðum barns er málið orðið að barnaverndarmáli og 

þá þarf strax að meta hvort skipa eigi barninu talsmann. Markmið könnunar er að 

afla upplýsinga um aðstæður barns og meta þörf fyrir úrræði. Á þessu stigi þarf að 

hafa í huga rannsóknarreglu í 10. gr. stjórnsýslulaga nr. 37/1993 eins og ítrekað er í 

reglugerð um málsmeðferð fyrir barnaverndarnefnd nr. 56/2004. Samkvæmt 41. gr. 

barnaverndarlaga nr. 80/2002 þurfa mál að vera nægjanlega upplýst áður en 

ákvörðun er tekin. 

 Á öllum stigum máls er mikilvægt að félagsráðgjafi sé opinn fyrir því að meta 

afstöðu sína gagnvart þeirri fjölskyldu sem hann vinnur með og viðurkenni mistök. 

Þetta mat þarf að fara fram við móttöku tilkynningu, könnun og reglulega á meðan 

félagsráðgjafi vinnur með fjölskyldunni. Tilhneiging mannsins til að mynda sér 

skoðun á öðru fólki fljótt við fyrstu kynni getur hamlað vinnu félagsráðgjafa ef þeir 

eru ekki meðvitaðir um þetta. Ef þeir eru meðvitaðir um þessa tilhneigingu geta þeir 

frekar endurmetið afstöðu sína reglulega við könnun málsins. Einnig þarf það að vera 

viðurkennt innan þeirrar stofnunar sem þeir vinna hjá og meðal annarra starfsmanna 

þar, að það að skipta um skoðun eða að breyta afstöðu sinni gagnvart fjölskyldu er 

ekki merki um slæm vinnubrögð (Munro, 1996). 

 Barnaverndarnefnd eða starfsmenn hennar skulu leita upplýsinga hjá þeim 

aðilum sem hún telur sig þurfa að fá upplýsingar frá og leitast við að hafa samvinnu 

við forsjáraðila barnsins. Einnig þarf hún að leitast við að hafa samráð og samvinnu 

við barn eftir aldri og þroska þess. Skóli, leikskóli og/eða aðrar stofnanir sem koma 

að lífi barnsins verða einnig að veita upplýsingar um barnið sem starfsmenn eða 

barnaverndarnefnd óskar eftir við könnun máls (Barnaverndarlög nr. 80/2002; 

Reglugerð um málsmeðferð fyrir barnaverndarnefnd nr. 56/2004). 

 Eftir að könnun er lokið skal barnaverndarefnd taka saman skriflega 

greinargerð og kynna hana fyrir forsjáraðilum og ef við á, barni. Þarna kemur inn V. 

kafli stjórnsýslulaga nr. 37/1993 um rökstuðning með ákvörðunum. Ef máli er ekki 

lokað á þessu stigi skulu tillögur að heppilegum úrræðum fylgja greinargerðinni. 

Þessi greinargerð skal liggja fyrir ekki síðar en fjórum mánuðum eftir að ákveðið var 

að hefja könnun máls (Barnaverndarlög nr. 80/2002; Reglugerð um málsmeðferð 

fyrir barnaverndarnefnd nr. 56/2004). 

 Foreldrar barna sem þurfa á úrræðum á vegum barnaverndar að halda eru að 

jafnaði ekki með í stefnumótunarferli í málaflokknum og eru því úrræði á hennar 

vegum oft ekki sniðin að þörfum foreldra eða fjölskyldna. Það eru aðrir sem ákveða 

þarfir fjölskyldna sem þurfa á úrræðunum að halda (Dumbrill, 2006). 

Barnaverndarstofa hefur undir sínum höndum úrræði sem eiga að koma til aðstoðar 

börnum og fjölskyldum en einnig eiga barnaverndarnefndir að hafa úrræði á sínum 

svæðum. Þessi úrræði eru ákveðin og búin til af Barnaverndarstofu og 

barnaverndarnefndum (Barnaverndarlög nr. 80/2002).  

 Ákvörðunum um að loka máli eftir könnun og öðrum stjórnsýsluákvörðunum, 

eftir því sem kveðið er á um í barnaverndarlögum, er hægt að kæra til kærunefndar 

barnaverndarmála. Úrskurðir þess eru þó endanlegir og ekki er hægt að skjóta þeim 

til æðra stjórnvalds. Vissar ákvarðanir í barnaverndarmálum, sem snúa að 

forsjársviptingu og vistun barns utan heimilis án samþykkis foreldra, fara fyrir 

dómstóla. Ýmist fara þær sjálfkrafa, líkt og forsjársvipting, eða hægt er að leita til 

dómstóla til að leysa úr ágreiningi um þessar ákvarðanir (Barnaverndarlög nr. 

80/2002). 

 Barnaverndarnefndum ber að varðveita allar upplýsingar um hvert 

barnaverndarmál og ber formaður barnaverndarnefndar ábyrgð á að þau séu 

varðveitt á þeim stað sem nefndin starfar eða fundar. Hann ber einnig ábyrgð á því 

að meðferð og vinnsla þeirra fari eftir reglum og stöðlum Persónuverndar. Formaður 

nefndar ber því töluverða ábyrgð umfram aðra nefndarfulltrúa. 

 Í þessum kafla hefur verið farið yfir skipulag barnaverndaryfirvalda á Íslandi. 

Farið var stuttlega yfir hvernig skipting á milli ríkis og sveitarfélaga er og út frá því 

hvernig málsmeðferð er fyrir barnaverndarnefnd. Málsmeðferðin getur verið flókin 

vegna skiptingar á milli ríkis og sveitarfélaga en stjórnsýslulög og reglugerð um 

málsmeðferð fyrir barnaverndarnefnd eiga að gera hana skýrari. 

Velferðarráðuneytið er efst í skipuritinu með Barnaverndarstofu til að sinna 

daglegum rekstri barnaverndarmála. Barnaverndarstofa á einnig að sinna eftirliti 

með barnaverndarnefndum og fer það aðallega fram í formi söfnunar á skýrslum. 

Ráðgjafarhlutverk Barnaverndarstofu er mun umfangsmeira en skýrslur frá þeim 

gefa ekki rétta mynd af því. Í þeim kemur ekki fram hvort það eru 

barnaverndarnefndir eða starfsmenn þeirra sem fá ráðgjöf þegar óskað er eftir 

henni. Þar er eingöngu talað um barnaverndarnefndir. Báðir starfsmennirnir sem 

rætt var við sögðu þó að það væru starfsmenn sem fengu ráðgjöfina. 

Nefndarfulltrúar í barnaverndarnefndum hafa þó líka fengið ráðgjöf, samkvæmt 

fulltrúa í barnaverndarnefnd sem rætt var við. 

 Næst verður farið nánar yfir hlutverk barnaverndarnefnda, starfsmanna og 

fjallað verður um félagsráðgjöf í barnavernd. 

4. Hlutverk 

Hér verður fjallað um hvert hlutverk barnaverndarnefnda er gagnvart starfsmönnum 

sínum samkvæmt lögum og hvernig þeir sem rætt var við sjá þetta hlutverk. Hlutverk 

barnaverndarnefnda samkvæmt lögum og reglugerðum verður útskýrt eins og það 

hefur þróast í gegnum lagabreytingar og hvernig það er í dag. Hlutverk starfsmanna 

verður rætt út frá sýn viðmælenda og hvernig er hægt að sjá það út frá lögum. Að 

lokum verður sérstaða félagsráðgjafar innan barnaverndar kynnt. Félagsráðgjafar 

eru áberandi innan barnaverndar hvar sem er í heiminum og er hlutverk þeirra þar 

mikið rannsakað erlendis, sérstaklega í Bandaríkjum Norður-Ameríku. 

4.1. Hlutverk barnaverndarnefnda 

Frá því barnaverndarnefndir voru fyrst settar á með lögum um barnavernd nr. 

43/1932 hefur hlutverk barnaverndarnefnda verið skilgreint vel í lögum. Þá var mikil 

áhersla lögð á að hlúa að veikum og vandalausum börnum sem og að fræða foreldra 

um uppeldi á börnum. Koma átti böndum á barnavinnu og hefta aðgengi þeirra að 

kvikmyndum og öðrum skemmtunum.  

 Með lögum um vernd barna og ungmenna nr. 29/1947 var hlutverk 

barnaverndarnefndar enn nokkuð svipað. Orðalagi var breytt, mikil áhersla var á að 

viðhalda góðu siðferði og eftirlit með skemmtunum fékk aukið vægi. Verklag var gert 

skýrara með fleiri lagagreinum og nánari útskýringum á vinnuferlum. Hlutverki 

barnaverndarnefndar var ekki breytt með nýjum lögum nr. 53/1966 né heldur með 

lögum nr. 58/1992. 

  Barnaverndarnefndir hafa margþætt hlutverk samkvæmt barnaverndarlögum 

nr. 80/2002. Nefndirnar skulu hafa eftirlit með aðbúnaði, hátterni og 

uppeldisskilyrðum barna í umdæmi sínu. Þær skulu beita úrræðum til að tryggja 

hagsmuni og velferð barna en þar að auki skulu þær sinna öðrum verkefnum 

samkvæmt barnaverndarlögum, öðrum lögum og ef sveitarstjórn felur þeim frekari 

verkefni. Mikil ábyrgð hvílir því á nefndarfulltrúum. Nefndirnar eru, eins og áður 

segir, oftast skipaðar af sveitarstjórn viðkomandi sveitarfélags og ekki eru gerðar 

kröfur um menntun fyrir utan kröfuna um aðgang að lögfræðing (Barnaverndarlög 

nr. 80/2002). Í fyrrnefndri rannsókn Arndísar Tómasdóttur (2009) kom fram að 

60,5% svarenda í barnaverndarnefnd voru með háskólapróf en ekki var tilgreint 

frekar hvaða menntun það var. 

 Samkvæmt barnaverndarlögum skulu barnaverndarnefndir ráða sér sérhæft 

starfslið eða tryggja sér aðgang að sérþekkingu með öðrum hætti. Þetta ákvæði 

hefur verið inn í barnaverndarlögum frá lögum nr. 58/1992 en það var ekki fyrr en 

árið 2009 að allar nefndir á landinu höfðu fastan starfsmann eða voru með ákveðinn 

starfsmann tilbúinn þegar á þurfti að halda (Barnaverndarstofa, 2012). Þar sem 

nefndir út á landi sem eru með umfangslítið starf og eru ekki með barnaverndarmál 

til umfjöllunar daglega sem krefjast starfsmanns, þá hafa starfsmenn félagsþjónustu 

eða aðrir sérfræðingar úr þjónustu sveitarfélagsins verið nýttir og er heimild fyrir því 

í barnaverndarlögum nr. 80/2002. Sami starfsmaður getur því komið að máli sama 

barns úr ólíkum áttum ef hann starfar sem dæmi að öllu jöfnu sem félagsmálastjóri 

sveitarfélagsins. Dæmi eru þó um að stærri sveitarfélög, líkt og Kópavogur, hafi 

þennan hátt á líka. Þar til nýlega hafði Kópavogur sameiginlegt starfslið 

félagsþjónustu og barnaverndar (Kópavogur, e.d.). 

 Fram kom í einu viðtali við starfsmann í barnavernd, að hans mat væri að 

sveitarfélög ættu að hafa mikla félagsþjónustu en umfangsminni barnavernd. Efla 

þyrfti lagaramma félagsþjónustunnar og koma mörgum fjölskyldum úr lagaramma 

barnaverndarlaga og þeim þvingunarúrræðum og skilyrðingum sem eru þar. Hann 

sagði einnig að nefndirnar virkuðu eins og kviðdómur fyrir starfsmennina og koma 

með sjónarhorn inn í málin sem starfsmennirnir geta oft ekki haft. 

 Þeir nefndarfulltrúar sem rætt var við voru sáttir við það hlutverk sem nefndum 

er sett í lögum. Báðir töldu nefndirnar sinna mikilvægum hlutverkum í að taka 

ákvarðanir og úrskurða í málum samkvæmt lögum. 

4.2. Hlutverk starfsmanna 

Starfsmenn barnaverndarnefnda sinna oftast því starfi sem kemur fyrir sjónir þeirra 

sem fá þjónustu barnaverndar. Þeir kanna mál og hafa samskipti við foreldra, 

forsjáraðila og þær stofnanir sem nauðsynlegt er við vinnslu mála. Fjöldi starfsmanna 

er mismunandi á milli nefnda og svæða en árið 2010 var meðalfjöldi stöðugilda á 

nefnd með svæði upp að 5.000 íbúum frá 0,6 og upp í 1,2 stöðugildi. Þær 19 nefndir 

sem höfðu færri íbúa en 5.000 á sínu svæði voru með 43 starfsmenn í heild en þær 

11 nefndir sem voru með fleiri en 5.000 íbúa á sínu svæði voru með 78 starfsmenn í 

heild. Hjá þeim nefndum var meðalfjöldi stöðugilda 5,9 á hverja nefnd. Af þessum 

tölum má ráða að oft eru fáir starfsmenn sem vinna í barnavernd á hverju svæði og 

jafnvel bara einn. Árið 2010 voru á sex svæðum einungis einn starfsmaður í 

barnavernd og sinntu þeir allt frá sjö málum og upp í 55 mál hver 

(Barnaverndarstofa, 2012). 

 Barnaverndarstofa hefur sett leiðbeningar um hvernig reglur um framsal valds 

barnaverndarnefnda til starfsmanna sinna eiga að vera og samkvæmt þeim er 

nefndum skylt að hafa þær aðgengilegar til dæmis á heimasíðu sinni 

(Barnaverndarstofa, 2011). Reglur flestra barnaverndarnefnda um könnun og 

meðferð einstakra barnaverndarmála hjá starfsmönnum nefnda eru aðgengilegar á 

heimasíðu Barnaverndarstofu og má sjá af þeim að þær eru flestar mjög líkar. Í 

mörgum er farið yfir hvaða ákvarðanir starfsmenn mega taka og hvernig 

málsmeðferð á að vera en í öðrum er eingöngu sagt að hvaða ákvarðanir starfsmenn 

mega ekki taka (Barnaverndarstofa, e.d.-b). Enginn af þeim sem rætt var við í 

tengslum við þessa ritgerð var með það á hreinu hvort reglur síns sveitarfélags væru 

á netinu. Einn nefndarfulltrúi hélt því fram að þessar reglur væru ekki til heldur væru 

þetta eingöngu verklagsreglur og venjur sem hefðu þróast í gegnum árin. 

 Þar sem barnaverndarnefndir framselja hluta af valdi sínu til starfsmanna sinna 

geta þeir tekið ákvörðun í mörgum málum án þess að taka það upp við nefndina. 

Árið 1999 fóru 32,5% barnaverndarmála á landinu til umfjöllunar fyrir 

barnaverndarnefnd og hafði hlutfallið farið lækkandi frá árinu 1996 

(Barnaverndarstofa, 2000). Ekki eru til nýrri tölur um hversu stórt hlutfall mála fer til 

umfjöllunar fyrir nefndir.  

 Starfsmenn í barnavernd sem talað var við sögðu að lítill hluti mála færu til 

ákvörðunar eða úrskurðar nefndarinnar og sagði annar að líklegast væru það um 

1,5% mála sem færu í þannig ferli. Hinn starfsmaðurinn sagði að það væri lítill hluti 

mála sem færi fyrir nefndina, á bilinu 1/4 til 1/3 mála, en báðir starfsmennirnir 

töluðu um að fleiri mál væru kynnt fyrir nefndinni án þess að tekin væri ákvörðun 

eða úrskurðað um þau. Nefndarfulltrúarnir voru hins vegar báðir vissir um að 

meirihluti eða að minnsta kosti helmingur mála kæmu fyrir nefndirnar. 

4.3. Hlutverk barnaverndarnefndar gagnvart starfsmönnum sínum 

Eins og hefur komið fram skal barnaverndarnefnd ráða sér starfsfólk samkvæmt 

barnaverndarlögum nr. 80/2002. Barnaverndarnefnd er ábyrg fyrir öllum þeim 

ákvörðunum sem eru teknar af starfsliði sínu þrátt fyrir að geta framselt hluta af 

ábyrgðinni til starfsfólks síns. Barnaverndarnefnd ræður þó ekki starfsfólkið beint 

heldur sér viðkomandi sveitarfélag um það, byggðarsamlag eða sú stofnun sem sér 

um barnavernd í sveitarfélaginu (Jón Jónsson, 2003). Barnaverndarnefnd er því 

yfirmaður starfsmanna sinna í þeim skilningi að hún ber ábyrgð á vinnu þeirra og 

hefur áhrif á hvaða starfsfólk sveitarfélagið ræður til starfa í barnavernd. Það er þó 

ekki beint ráðningarsamband á milli nefndar og starfsmanna. Samkvæmt kenningum 

Brookfield (1987) um góða stjórnun eiga yfirmenn að beita gagnrýnni hugsun í 

störfum sínum. Þá er ekki átt við að gagnrýna allt eða mótmæla öllu heldur að rýna í 

það sem hefur verið gert og velta upp öðrum möguleikum og öðrum lausnum til að 

ná betri árangri í starfi. Þegar nefndir eða yfirmenn treysta mikið á starfsfólk sitt, 

sem eru sérfræðingar í starfi sínu, gæti það reynst erfitt að beita gagnrýnni hugsun 

ef traustið á sérfræðingana er algjört. Bæði starfsmönnum í barnavernd og 

barnaverndarnefndarfulltrúar sem rætt var við fyrir þessa ritgerð fannst hlutverk 

barnaverndarnefnda gagnvart starfsmönnum sínum í lögum fínt og engum fannst 

ástæða til að breyta því. Einum viðmælenda fannst þó þetta kerfi vera orðið úrelt. 

Það kom einnig fram að þeim fannst umræðan inni á barnaverndarnefndarfundum 

vera þokkalega málefnaleg. 

Jú, umræðan er málefnaleg inn á fundinum. Það er kannski ekkert gríðarlega 
mikil umræða reyndar. [...]. En jú, málefnaleg er hún yfirleitt já (Starfsmaður 
barnaverndarnefndar). 
 
Já, ég myndi segja það sko. En það er náttúrulega misjafnt eftir 
nefndarmönnum. [...] Bakgrunnur fólksins getur haft svolítil áhrif á með hvaða 
sniði umfjöllunin er málefnaleg. Fólk er ekki, það er eiginlega bara lögmaðurinn 
sem að er, eða lögfræðingurinn sem að er upptekinn af að, sko, hugsa málin út 
frá lagabókstafnum. En svo eru til fleiri málefnaheit en lögfræðin ... 
(Starfsmaður barnaverndarnefndar). 
 

Í rannsókn Arndísar Tómasdóttur (2009) kom fram að fulltrúum í 

barnaverndarnefndum fannst umfjöllun um mál fyrir nefndinni mjög málefnaleg í 

meirihluta tilfella, eða 57,9% tilfella, en starfsmönnum fannst hún mjög málefnaleg í 

11,8% tilfella. Það sem vekur enn meiri eftirtekt er að starfsmönnum fannst 

umfjöllunin ómálefnaleg í 17,6% tilfella. 

 Í rannsókn Steinunnar Hrafnsdóttur (2004) um starfsumhverfi stjórnenda í 

félagsþjónustu á Íslandi kom fram að stjórnendum fannst tengsl við pólitískar nefndir 

erfið og veita einna minnsta starfsánægju. Fram kom í viðtölum að stjórnendur 

upplifðu að nefndarmenn hefðu enga skýra framtíðarsýn eða áhuga á störfum 

þeirra. Í viðtali við starfsmann í barnaverndarnefnd fyrir þessa ritgerð kom fram að 

tíð mannaskipti í nefndum hefur áhrif á samstarf nefndar og starfsmanna. Þá næst 

ekki sú samfella sem starfsmenn vilja hafa og það þarf að byrja upp á nýtt á málum 

sem eru jafnvel búin að vera lengi í vinnslu. 

 Í fyrrnefndri rannsókn Steinunnar Hrafnsdóttur (2004) var einnig skoðað hvort 

stjórnunarhættir í félagslegri þjónustu væru mismunandi á milli kvenna og karla. Það 

er áhugavert að skoða það í ljósi þess að af þeim 27 barnaverndarnefndum sem eru 

starfandi í dag eru einungis tvær með karla í meirihluta og algengasta formið er að af 

fimm til sjö fulltrúum í nefndum eru einungis einn til tveir af þeim karlar. Þar að auki 

eru skráðir starfsmenn nefndanna, sem oftast eru æðstu stjórnendur 

barnaverndarmála í því sveitarfélagi, í 20 tilfellum konur (Barnaverndarstofa, e.d.-b). 

Rannsókn Steinunnar Hrafnsdóttur (2004) leiddi þó í ljós að það væri lítill munur á 

stjórnunarstíl milli karla og kvenna í stjórnunarstöðum í félagslegri þjónustu á 

Íslandi. 

 Þeir sem rætt var við í tengslum við þessa ritgerð voru allir sammála um það að 

kyn hafði ekki áhrif á umfjöllun í barnaverndarnefnd eða á hvernig mál væru 

afgreidd. Menntun og reynsla nefndarfulltrúa hefðu mun meiri áhrif. 

... Já, það er kannski það sem er svona. Af því að ég get ekki séð kynjamun sko. 
[...] Svona fólk sér málin vissulega frá mismunandi sjónarhornum. Það er 
leikskólakennarinn er að sko horfa á litlu börnin og hvaða áhrif þetta hefur og 
hérna allt þetta sem þau eru að sjá á leikskólanum (Starfsmaður 
barnaverndarnefndar). 
 
Þetta er mjög fjölbreyttur hópur. [...] Mér finnst það nauðsynlegt að það sé 
þannig. Líka að það sé hópur sem þekkir ágætlega inn á samfélagið 
(Barnaverndarnefndarfulltrúi). 
 
Ég held að þetta sé mikið meira persónuleikinn... (Barnaverndarnefndarfulltrúi). 

4.4. Félagsráðgjöf innan barnaverndar 

Algengt er að félagsráðgjafar eða fólk með félagsráðgjafarmenntun starfi í 

barnavernd á Íslandi. Í rannsókn Arndísar Tómasdóttur (2009) voru flestir 

starfsmenn með félagsráðgjafarmenntun en einnig voru starfandi kennarar, 

félagsfræðingar, sálfræðingar og fleiri starfstéttir. Allir starfsmennirnir voru þó með 

háskólamenntun. Málsmeðferð í barnavernd er sérstaklega kennd í félagsráðgjöf við 

Háskóla Íslands bæði sem hluti af námi til BA-gráðu og sem sérstakt diplómanám 

(Háskóli Íslands, e.d.). 

 Eins og fram hefur komið geta nefndir framselt hluta af valdi sínu til 

starfsmanna sinna samkvæmt ákvæðum barnaverndarlaga nr. 80/2002. Daglegt starf 

í barnavernd felst í grófum dráttum í fjórum hlutum. Í fyrsta lagi góðri þekkingu á 

barnaverndarlögum og öðrum lögum, til dæmis stjórnsýslulögum nr. 37/1993. Í öðru 

lagi í að hafa góða þekkingu á þroska og líðan barna. Í þriðja lagi að þekkja styrkleika 

umhverfis hjá fullorðnum en jafnframt að þekkja einkenni ólíkra vandamála hjá 

þeim. Í fjórða lagi þarf að hafa næmni og færni til að geta myndað samstarf við 

barnið og fjölskylduna (Anni G. Haugen, 2008). 

 Rannsóknum ber þó ekki saman um hvort félagsráðgjöf henti betur en aðrar 

fagstéttir í starf innan barnaverndar. Yfirlit yfir rannsóknir á 25 ára tímabili þar sem 

borinn var saman árangur félagsráðgjafa og annarra fagstétta í starfi sýndi 

misvísandi niðurstöður. Þar sem rannsóknir á þessu hafa aðallega verið gerðar í 

Bandaríkjum Norður-Ameríku voru flestar rannsóknirnar þaðan en rannsóknir frá 

Bretlandi voru einnig með. Fáar rannsóknir sýndu fram á yfirburði félagsráðgjafa á 

þessu sviði. Þar sem félagsráðgjafar komu betur út mátti nánast alfarið skýra þann 

mun á einu námskeiði, Title IV-E education program, sem þeir höfðu aðgang að í 

rannsóknunum en ekki aðrar fagstéttir (Rubin og Parrish, 2012). 

 Starfsmaður barnaverndarnefndar sem rætt var við fyrir þessa ritgerð sagði að 

þó félagsráðgjafi hefði besta undirbúninginn fyrir vinnu í barnavernd þá væri gott að 

fá lögfræðing inn á vinnufundi þar sem mál eru rædd og einnig sálfræðinga. Þá 

kæmu þeir með sjónarhorn síns fags inn í mál barna og fjölskyldna sem verið væri að 

ræða. 

 Í þessum kafla var farið yfir hlutverk barnaverndarnefnda og starfsmanna þeirra 

eins og þau eru samkvæmt lögum og reglugerðum en lítið er hægt að finna um það 

efni. Hlutverk barnaverndarnefnda er nokkuð vel útskýrt í barnaverndarlögum en 

hlutverk starfsmanna er mjög óskýrt. Virðist það alfarið byggjast á reglum sem settar 

eru um framsal á valdi nefndar til starfsmanna sinna. Margir starfsmenn 

barnaverndarnefnda eru félagsráðgjafar en rannsóknir erlendis styðja ekki yfirburði 

stéttarinnar á sviðinu þrátt fyrir að þeir komi vel undirbúnir undir starfið úr námi 

sínu. Þar sem engar rannsóknir hafa verið gerðar á þessu hér á landi þyrfti að skoða 

það nánar hér. 

 Í næsta kafla verður fjallað um félagsráðgjöf og stjórnun með sérstaka áherslu á 

barnavernd. 

5. Félagsráðgjöf og stjórnun 

Í þessum kafla verður fjallað um hvernig félagsráðgjöf getur nýst við stjórnun 

almennt og sérstaklega í barnavernd. Þetta verður að hluta til framhald af fyrri kafla 

um félagsráðgjöf í barnavernd en nú verður áherslan á hvernig sérstaðan nýtist við 

stjórnun og að vera yfirmaður. Á sumum stöðum, eins og hefur komið fram, er þó 

stjórnandinn jafnframt eini starfsmaðurinn. Það sem þetta hefur lítið verið 

rannsakað á Íslandi verða erlendar rannsóknir notaðar að mestu til að skoða þetta 

sjónarhorn á félagsráðgjöf. 

5.1. Félagsráðgjafi og stjórnandi 

Í rannsókn Steinunnar Hrafnsdóttur (2004) kom fram í viðtölum við stjórnendur sem 

voru einnig félagsráðgjafar að þeim fyndist menntun sín og viðhorf sem þeir hafa 

öðlast í gegnum hana nýtast vel við stjórnun. Þá var sérstaklega átt við hversu vel 

tókst til við að hafa lýðræðislega stjórnunarhætti og stjórnunarhætti sem 

samrýmdust þeim straumum sem voru í mannauðsmálum á þeim tíma. Í rannsókn 

Arndísar Tómasdóttur (2009) kom fram að flestir starfsmenn barnaverndarnefnda 

voru með félagsráðgjafarmenntun, eins og áður hefur komið fram, en menntun 

nefndarmanna var þó fjölbreyttari. 

 Það hefur lengi verið vandamál erlendis í barnaverndarþjónustu og 

barnaverndarvinnu, að starfsmenn endast ekki lengi í starfi. Þessi starfsmannavelta 

getur svo haft áhrif á þá þjónustu sem fjölskyldur og börn fá og stöðugleika hennar. Í 

Missouri í Bandaríkjum Norður-Ameríku var ákveðið að reyna koma í veg fyrir þessa 

miklu starfsmannaveltu með nýjum áherslum. Í stað þess að einblína á veltuna sjálfa 

var stuðningur við stjórnendur og umsjónarmenn aukinn, sérstaklega við þá sem 

voru með umsjón yfir starfsfólki í framlínunni. Aukinn stuðningur við þessa 

umsjónarmenn og yfirmenn átti að auka starfsánægju hjá starfsmönnum og auka 

líkur á að þeir héldust í starfi. Þegar þessi aðferð var metin árið 2009 kom í ljós að 

aukinn stuðningur við umsjónarmenn og yfirmenn hefur jákvæð áhrif á bæði 

starfsmenn og umsjónarmenn. Báðir voru ánægðari í starfi og sýndu meiri vilja til að 

vera áfram í starfi (Renner, Porter og Preister, 2009). 

 Starf millistjórnenda í opinbera kerfinu í Englandi og Svíþjóð breyttist mikið á 

fyrstu árum 21. aldar þegar nýir stjórnunarhættir voru kynntir. Í rannsókn sem var 

gerð í þessum tveimur löndum árið 2004 kom fram að millistjórnendur í 

velferðarkerfi landanna, sem oft voru félagsráðgjafar, voru komnir í starf sem snérist 

mikið um peninga, árangur og skilvirkni í stað þjónustu til notandans (Berg, Barry og 

Chandler, 2008).  

 Þeir millistjórnendur sem var rætt við sögðu að þeir litu ekki á aðra 

félagsráðgjafa sem undirmenn sína heldur sem sérfræðinga og samstarfsmenn. 

Jafnframt kom fram að þeir fengu oftar ráðgjöf frá þeim en gáfu þeim sjaldnar 

skipanir. Reynt var að ná frekar samhljóm um ákvarðanir og þeir sáu félagsráðgjafa 

sem sérfræðinga í að finna út hvað skjólstæðingurinn þarfnaðist (Berg, Barry og 

Chandler, 2008). 

 Í viðtölum sem tekin voru fyrir þessa ritgerð kom fram að tveir viðmælendanna 

litu á starfsmenn og nefndarfulltrúa sem samstarfsmenn en ekki sem tvo aðskilda 

hópa. Annar nefndarfulltrúinn sem rætt var við sagði að það væri mikilvægt að 

nefndarfulltrúar og starfsmenn litu ekki niður á hvert annað heldur væru ávallt 

jafningjar og á jafningjagrundvelli. Starfsmennirnir litu líka á alla sem komu að 

barnavernd sem samstarfsfólk með mismunandi áherslur í starfi sínu. Stjórnendur 

hefðu þó stundum annað hlutverk. 

 Í grein eftir Yin (2004) sem hann skrifaði eftir starfslok sín, sagði hann frá því 

hverju hann hefði komist að á sínum stjórnunarferli í barnavernd. Hann segir frá því 

að stjórnunarstíll sem snýst um útkomuna (e. outcome oriented) hafi jákvæð áhrif á 

vinnuumhverfi í barnavernd og á gæði þeirrar þjónustu sem börn sem hafa verið 

beitt ofbeldi fá. Hann segir jafnframt að heilsa starfsmanna skiptir mestu máli og það 

er mikilvægt að byggja upp seiglu og úthald hjá þeim. Það er mikilvægt að streita sé 

viðráðanleg þó það sé ekki hægt að útrýma henni. Það þarf að treysta starfsfólkinu 

og forðast að stjórna öllu sem það gerir. Góð leið til þess að fylgjast með er í gegnum 

skýrslur um niðurstöður mála og sjá þar hvernig var komist að þeirri niðurstöðu 

heldur en að blanda sér í málin á fyrri stigum. Það skiptir einnig miklu máli að hafa í 

huga að það eru engin neyðartilvik hjá barnaverndarstarfsmönnum. Það eru aðrar 

starfsstéttir sem sinna neyðartilvikum en vissulega geti komið upp tilvik sem kallar á 

bráða úrvinnslu eða viðveru starfsfólks barnaverndar.  

 Í viðtölunum sem tekin voru kom fram að mikil samvinna við lögreglu hér á 

landi er mikilvæg og hefur umræða um að hafa sameiginlega bakvakt með lögreglu, 

jafnvel á lögreglustöð, verið ræddar í sveitarfélögum. Þá væri starfsmaður, eða 

nefndarfulltrúi, ávallt tilbúinn ef á þyrfti að halda. Starfsmaður eða nefndarfulltrúi 

væri því ávallt til taks ef neyðartilvik kæmi upp, hvenær sem er sólarhringsins. Það 

vinnur gegn tillögum Yin (2004) um að draga úr streitu og að láta aðrar starfsstéttir 

sinna neyðartilvikum. 

 Í þessum kafla hefur verið farið yfir hvernig félagsráðgjafar hafa starfað sem 

stjórnendur. Eina rannsóknin sem er til á Íslandi um þetta er rannsókn Steinunnar 

Hrafnsdóttur (2004) og fannst félagsráðgjöfum í henni að menntun sín nýttist vel. 

Starfsmannavelta í barnavernd hefur lengi verið vandamál á mörgum stöðum og í 

Missouri í Bandaríkjum Norður-Ameríku hefur reynst best að styðja vel við 

umsjónarmenn þeirra sem sinna starfsmönnum í framlínunni. Á meðan umsjónarm-

ennirnir hafa nægjan stuðning þá geta þeir sinnt starfsmönnum sínum betur og 

haldið þeim í starfi. Rannsóknir frá Bretlandi og Svíþjóð benda til að menntun 

félagsráðgjafa nýtist ekki vel til stjórnunar, en starfið snérist lítið um ráðgjöf eða 

þjónustu og meira um peninga. Það er nauðsynlegt að styðja við starfsfólkið sem 

sinnir barnaverndarmálum og grein Yin (2004) sýnir að vinnuumhverfi hefur mikil 

áhrif á bæði starf og starfsmenn í barnavernd. Í næsta kafla verður fjallað um tvö 

barnaverndarkerfi frá öðrum löndum. 

6. Önnur barnaverndarkerfi 

Í þessum kafla verða tvö mismunandi barnaverndarkerfi stuttlega kynnt. Annað er 

frá Noregi og hitt frá Flórída í Bandaríkjum Norður-Ameríku. Ísland hefur lengi horft 

til Norðurlandanna þegar kemur að nýjum leiðum í mörgum málaflokkum og eru 

barnaverndarmál þar engin undantekning. Kerfið í Flórída er hins vegar töluvert 

frábrugðið því sem Íslendingar eiga að venjast og er hér haft með sem kynning á 

annarri leið en við erum vön. Það hefur þó skírskotun í þegar valdsmenn áttu að 

rannsaka mál og í það samstarf sem lögregla og barnavernd hefur enn um rannsókn 

mála. 

 Þegar þessi kerfi eru borin saman við íslenska barnaverndarkerfið verður að 

hafa í huga að skilgreining á barnaverndarmálum er ekki alveg sú sama. Hvert land, 

og jafnvel hvert ríki í Bandaríkjum Norður-Ameríku, skilgreinir barnaverndarmál á 

sinn hátt og því verður allur samanburður varhugaverður (Guðrún Kristinsdóttir, 

2004). 

6.1. Noregur 

Barnavernd í Noregi var lengi ekki ólík því sem þekkist á Íslandi. Barnaverndarnefndir 

voru skipaðar af sveitarstjórnum og sáu um barnavernd í sveitarfélögum. Fólk var 

skipað í nefndir með svipuðum hætti og hér á landi. Mikil áhersla var lengi á að koma 

börnum sem höfðu lent í vandræðum fyrir á skólaheimilum eða heimavistarskólum 

til að bæta hegðun þeirra. Börn sem áttu foreldra sem gátu ekki sinnt þeim sem 

skildi voru frekar send á heimili hjá góðu fólki, eins og gjarnan var sagt hér á landi 

(Lindboe, 2008).  

 Nú hefur skipan í nefndir í barnavernd verið breytt og ófaglært fólk hefur ekki 

lengur afgerandi áhrif í ákvarðanatökuferli líkt og áður var. Í Noregi eru nú 

fylkisnefndir þar sem formaður er lögræðingur eða lögfræðimenntaður aðili. Í 

þessum fylkisnefndum eru þó ófaglært fólk en lögfræðingar og aðrir sérfræðingar í 

barnaverndarmálum eru í meirihluta, þar með talið félagsráðgjafar. Mikið er lagt upp 

úr málsmeðferð og hafa bæði foreldrar og sveitarfélagið, eða kommúnan, sinn 

talsmann fyrir fylkisnefndinni. Barn sem er orðið 15 ára fær líka sinn eigin talsmann 

(Lindboe, 2008).  

 Þessi skipan spratt upp úr vinnu sem hófst árið 1980 þegar ákveðið var að 

semja nýja félagsmálalöggjöf og fella barnaverndarlögin inn í hana. Til þess að sinna 

þessu verkefni var skipuð nefnd sem skilaði af sér tillögum árið 1985. Árið 1989 var 

komin ný ríkisstjórn í Noregi sem dró frumvarpið um nýja félagsmálalöggjöf, sem enn 

var ósamþykkt, til baka. Hún setti fram nýtt frumvarp um félagsmálalöggjöf árið 

1991 en sleppti kaflanum um barnaverndarlög og lagði fram sér frumvarp fyrir 

norska þingið um þau árið 1992. Þau lög voru samþykkt 17. júlí 1992. Með þessum 

lögum voru kjörnar barnaverndarnefndir lagðar niður og í staðinn komu 

fylkisnefndir. Skipulag og vinnutilhögun þessara fylkisnefnda má líkja við 

vinnutilhögun dómstóla. Með þessum breytingum var barnavernd í Noregi komin í 

hendur sérfræðinga í málefnum barna, lögfræðinga og menntaðs 

barnaverndarstarfsfólks (Lindboe, 2008).  

 Barnaverndaryfirvöld í Noregi eru í nokkrum þrepum sem má líkja við skiptingu 

á milli ríkis og sveitarfélaga á Íslandi. Hún er þó með fleiri þrepum í Noregi vegna 

stærðar og fjölmennis þar. Þar er ráðuneyti efst með ríkisstofnun undir sér, Bufdir (n. 

Barne-, ungdoms- og familiedirektoratet). Hún hefur svo Bufetat (n. Barne-, 

ungdoms- og familieetaten) undir sér sem er skiptir Noregi upp í fimm svæði og 

starfar hún í hverju þeirra. Undir þessum fimm svæðum eru svo 26 svæðisbundnar 

fylkisnefndir. Í hverri fylkisnefnd eru minnst fimm fulltrúar og eru nokkur 

meginverkefni nefndanna að aðstoða við að koma börnum fyrir utan heimilis, halda 

utan um skráningu barnaverndarmála fyrir miðlæga skráningu og veita 

sveitarfélögum almenna aðstoð í flóknum málum (Lindboe, 2008). 

 Þeim sem rætt var við fyrir þessa ritgerð fannst góð hugmynd að hafa fagráð á 

Íslandi í líkingu við fylkisnefndirnar í Noregi en nefndarfulltrúarnir voru báðir 

varkárari í yfirlýsingum sínum um það. Báðir töldu nefndirnar hafa mikilvæg hlutverk 

og þó fagráðin gætu sinnt þessum hlutverkum þá myndi vanta tengingu inn í 

samfélögin með þeim.  

6.2. Flórída 

Í Flórída í Bandaríkjum Norður-Ameríku er rannsókn barnaverndarmála sem snúast 

um illa meðferð á börnum að mestu í höndum löggæsluaðila í ríkinu, fógeta (e. 

sheriff). Rannsakandinn sjálfur er samt sem áður ekki úr röðum starfsliðs fógetans 

heldur borgari sem er sérstaklega ráðinn til að rannsaka barnaverndarmál. 

Barnaverndarstarfsmenn sjá þá um þjónustu við fjölskyldur og börn eftir að 

rannsókn er lokið. Þessu kerfi var komið á til prufu árin 1997 og 1998 en var svo 

mikið bætt árið 1999 eftir að rekja mátti dauða barna til lélegrar eða engrar 

rannsóknar barnaverndar þrátt fyrir tilkynningar. Þá kom í ljós í hversu miklum 

vandræðum barnavernd var með að rannsaka mál. Í kjölfar þessara dauðsfalla var 

því einnig komið á, að mál væru sjálfkrafa rannsökuð ef tilkynning barst frá þeim 

aðilum sem bar skylda til að tilkynna. Með þessu breytta fyrirkomulagi kom einnig 

aukin áhersla á að finna gerendur í málum þar sem börn voru brotaþolar og sækja þá 

til saka (Kinnevy, Huang, Dichter og Gelles, 2005). 

 Árin 2006 til 2007 var gerð rannsókn þar sem borin var saman skilvirkni þess að 

nota löggæsluaðila eða -stofnanir til að rannsaka barnaverndarmál á móti 

hefðbundnum aðferðum sem eru notaðar af opinberum barnaverndarstofnunum. 

Niðurstöður sýndu að í sumu gekk betur að notast við löggæsluaðila en öðru ekki. Í 

þeim tilfellum þar sem tilkynning hafði ekki verið rökstudd í upphafi af tilkynnanda 

gekk betur hjá löggæsluaðilum að fá niðurstöðu sem var studd með rökum. Hærri 

tíðni var þó á endurkomu hjá börnum sem höfðu sætt illri meðferð og mál þeirra 

hafði verið rannsakað af löggæsluaðilum (Jordan, Yampolskaya, Gustafson, 

Armstrong, McNeish og Vargo, 2011). 

 Einn starfsmaður barnaverndarnefndar tók afstöðu til þessa kerfis og sagði að 

svona hugmynd gæti hafa virkað á Íslandi áður en starfsemi sýslumannsembætta var 

sett í núverandi horf. Lögfræðihlutverkið og rannsóknarhlutverkið gæti þá verið 

meira undir höndum starfsmanna sýslumannsembætta sem barnaverndarst-

arfsmenn ynnu náið með. 

 Í þessum kafla voru kynnt tvö ólík barnaverndarkerfi miðað við íslenska kerfið. 

Viðmælendum leist vel á fylkisnefndirnar í Noregi og sáu fyrir sér að það kerfi gæti 

gengið upp hér á landi. Að hætta með kjörnar nefndir myndi líklega minnka veltu á 

nefndarfulltrúum og auka samfellu í barnaverndarmálum á Íslandi. Kerfið frá Flórída 

er töluvert frábrugðnara frá okkar kerfi en kemur með nýja sýn á hvernig 

barnaverndarmál geta verið unnin. Það að hafa rannsókn mála sem varða afbrot 

barna eða brot gegn börnum í höndum fólks sem eingöngu sinnir slíkum málum 

getur leitt til skilvirkari þjónustu við þau börn. Sýslumannsembætti landsins gætu 

tekið það að sér ef þau hefðu mannafla og fjármagn til. 

7. Umræður 

Frá því Tilskipunin um húsagann var sett á Íslandi árið 1746 hefur daglegt starf 

barnaverndar verið að miklu leyti á ábyrgð sveitarfélaga. Þá áttu hreppstjórar, ásamt 

sóknarprestum, að hafa eftirlit með aðbúnaði og uppeldi barna á sínu svæði. Árið 

1932 komu svo fyrstu lögin um barnavernd og þá voru barnaverndarnefndir settar á 

og hafa alla tíð síðan verið í sömu mynd. Fyrstu lögin tiltóku að barnaverndarnefndir 

áttu að hafa tvær til þrjár konur í nefndum en það ákvæði datt svo út með nýjum 

lögum árið 1947. Það kom svo inn aftur með nýjum lögum árið 1966 að það ættu 

bæði konur og karlar að sitja í nefndum. Í fyrstu nefndina sem sett var árið 1932 í 

Reykjavík var fólk valið með menntun, áhuga og þekkingu á málefnum barna í huga. Í 

dag eru nefndir skipaðar út frá pólitískum tengslum en áhugi einstaklinga og þekking 

á málefnum barna hefur líka áhrif.  

 Málsmeðferð fyrir barnavernd hefur breyst töluvert frá upphafi. Í fyrstu 

lögunum hafði barnaverndarnefndin mikið vald án skýrra reglna um vinnulag. Með 

hverjum lögum sem hafa verið sett síðan hefur málsmeðferð verið gerð skýrari. Með 

setningu bæði stjórnsýslulaga og reglugerðar um málsmeðferð fyrir barnaverndarn-

efnd er hún svo komin í enn fastari skorður. Þetta á meðal annars að tryggja að mál 

séu könnuð nægjanlega vel áður en ákvörðun er tekin í þeim. Starfsmenn 

barnaverndarnefnda sjá um þessa könnun og í mörgum tilfellum taka þeir 

ákvörðunina líka án aðkomu nefndarinnar. Barnaverndarnefndir eru stjórnsýslun-

efndir og um flestar ákvarðarnir þeirra gildir sú regla að hægt sé að skjóta þeim til 

æðra stjórnvalds. Ákvarðanir sem starfsmenn nefnda taka út frá reglum sem settar 

hafa verið um könnun og meðferð einstakra barnaverndarmála hjá starfsmönnum 

nefnda um framsal valds nefndar til starfsmanna eru líka stjórnvaldsákvarðanir. Í 

barnavernd er það núna kærunefnd barnaverndarmála sem er skipuð af 

velferðarráðherra. Sumum ákvörðunum og úrskurðum er svo enn fremur hægt að 

skjóta til dómstóla. Þegar mál fara þá leið eru það barnaverndarnefndir sem svara 

fyrir ákvarðanir þrátt fyrir að hafa jafnvel ekkert komið að vinnslu málsins eða 

ákvarðanatöku fram að því. 

 Barnaverndarnefndir eru, og hafa alltaf verið, skipaðar af sveitarstjórnum og 

skulu þær nú ráða sér starfsmann til að sjá um daglegan hluta starfsins. Nefndirnar 

ráða sér þó ekki starfsmann beint heldur tilnefna til ráðningar eða samþykkja 

ráðningu starfsmanns sem sveitarfélagið ræður. Starfsmaðurinn er því starfsmaður 

sveitarfélagsins og þar er hans næsti yfirmaður í mörgum tilfellum. Nefndirnar geta 

framselt hluta af ákvörðunarvaldi til starfsmanna sinna en bera ávallt ábyrgð á 

störfum þeirra gagnvart aðilum máls og taka ákvarðanir eða kveða upp úrskurði í 

vissum tilfellum. Þrátt fyrir að starfsmennirnir sjái um könnun og vinnslu mála þá er 

það barnaverndarnefnd sem ber endanlega ábyrgð í flestum tilfellum gagnvart æðra 

stjórnvaldi, fjölmiðlum eða öðrum þar sem barnaverndarnefnd er tilgreind en ekki 

starfsmenn hennar. Barnaverndarnefndir eru því mun sýnilegri almenningi en 

raunveruleg þátttaka þeirra í málum dags daglega gefur efni til. 

 Hlutverk barnaverndarnefnda gagnvart starfsmönnum sínum er ekki skýrt í 

lögum og er enn flóknara þegar reynt er að rýna nánar í það. Það sem ég komst þó 

að í þessari ritgerð er að nefndin ber ábyrgð á allri vinnu starfsmanna sinna en hún 

er ekki næsti yfirmaður þeirra. Það er, með öðrum orðum, ekkert ráðningarsamband 

á milli barnaverndarnefnda og starfsmanna þeirra. Í öllum skýrslum, rannsóknum 

eða hvar sem er leitað að upplýsingum um barnavernd á Íslandi er ávallt talað um 

barnaverndarnefndir og vinnu þeirra þrátt fyrir að þær komi mismikið að málum. 

Hlutfall þeirra mála sem fara fyrir nefndir er misjafnt á milli sveitarfélaga og þeir 

nefndarfulltrúar sem ég ræddi við sáu frá 1,5% mála og upp í mest 1/3 mála en töldu 

báðir að þeir sæju stærri hluta. Nefndin er því eins og kviðdómur þegar kemur að 

alvarlegustu málum sem barnavernd sinnir en skiptir sér varla af öðrum málum. 

Starfsmenn nefnda virðast hafa fullt umboð og fullt traust til að sinna þeim málum 

sjálfir. Að mínu mati er það hættuleg þróun að lítill hluti barnaverndarmála fari fyrir 

barnaverndarnefndir þar sem jafnvel bara einn starfsmaður er að störfum á stóru 

svæði. Hans mat á fjölskyldu getur haft mikil áhrif á hvaða þjónustu hún fær og hann 

hefur fáa aðra en Barnaverndarstofu til að leita til eftir ráðgjöf ef hann fer einn með 

nánast allt ákvörðunarvald þeirrar nefndar sem hann vinnur fyrir. 

 Í svörum viðmælenda fyrir þessa ritgerð má sjá ósamræmi í ýmsu, þá 

sérstaklega umfang þeirra mála sem koma fyrir nefndirnar. Starfsmennirnir héldu því 

fram að nefndirnar sæju lítinn hluta mála en nefndarfulltrúarnir héldu því fram að 

þeir sæju þónokkurn hluta, jafnvel helming, mála sem starfsmennirnir sinna. 

Starfsmennirnir sögðu að nefndarfulltrúar leituðu ekki til Barnaverndarstofu eftir 

ráðgjöf en annar nefndarfulltrúinn sagði það alveg koma fyrir að nefndin leitaði 

þangað. Að vissu leyti virðist því vera að nefndir og starfsfólk viti ekki hvað hvort 

annað geri og ræði ekki um hvað er gert. Það má líkja þessu við að starfsmenn og 

nefndarfulltrúar eru sitt hvor höndin á sama búknum en hvorug veit almennilega 

hvað hin gerir. Þetta er alvarlegt í ljósi þess að nefndirnar bera ábyrgð á vinnu 

starfsmanna sinna og ættu því að vera nokkuð upplýstar um hvað starfsmenn sínir 

eru að gera. Einnig er alvarlegt ef nefndarfulltrúar gera sér ekki grein fyrir hversu 

umfangsmikil vinna starfsmanna sinna er, eins og viðtölin sem tekin voru gefa 

vísbendingar um. Formaður barnaverndarnefndar ber einnig ábyrgð á að vinnsla 

skjala og geymsla þeirra sé í samræmi við ákvæði Persónuverndar og ef hann hefur 

litla yfirsýn yfir hvað starfsmenn nefndarinnar gera þá er erfitt að trúa því að hann 

geti fylgst með að þessu sé fylgt nægjanlega vel eftir. Það eykur síðan á vandann 

þegar tíðar mannabreytingar verða í nefndum, jafnvel með hverjum 

meirihlutabreytingum í sveitarstjórn. Ef tíð mannaskipti í nefndum eru svo farin að 

hafa áhrif á framvindu mála, líkt og einn viðmælandinn talaði um, vegna lítillar eða 

engrar samfellu má velta því fyrir sér hvort pólitík sé besti vettvangur fyrir 

barnaverndarnefndir. 

 Ósamræmi í svörum viðmælenda hér og niðurstöður úr rannsókn Arndísar 

Tómasdóttur, þar sem komu fram ósamræmi í svörum nefndarfulltrúa og 

starfsmanna, og rannsókn Steinunnar Hrafnsdóttur, þar sem kom fram að samskipti 

við pólitískar nefndir veittu einna minnsta starfsánægju, gefa til kynna að rannsaka 

þarf enn frekar hlutverk barnaverndarnefnda gagnvart starfsmönnum sínum. Ræða 

þarf við fleiri starfsmenn og nefndarfulltrúa og rannsaka þarf hvort þetta ósamræmi 

er algengt eða undantekning. Það þarf líka að finna út af hverju þetta ósamræmi er 

og hvað er hægt að gera til að koma í veg fyrir það. 

 Ákveðið var í Noregi árið 1992 að leggja niður kjörnar barnaverndarnefndir og 

taka upp fylkisnefndir í staðinn. Fylkisnefndirnar eru leiddar af lögfræðingi og svo eru 

aðrir sérfræðingar í þeim en einnig nokkrir almennir borgarar, en þeir eru þá í 

minnihluta. Fylkisnefndirnar vinna meira eftir kerfi dómstóla en barnaverndarnefndir 

hér gera og því er öll málsmeðferð þar lituð af því. Allir viðmælendur hér voru 

jákvæðir fyrir að taka upp fagráð að norskri fyrirmynd hér á landi. Þetta myndi taka 

út pólitík að miklu leyti í barnaverndarnefndum sem enn hefur mikil áhrif, allavega í 

sumum sveitarfélögum. Mannaskipti í fagráðum færu þá eftir reglum og 

starfssamningum en ekki hvaða flokkur ætti meirihluta í sveitarstjórn það árið. Það 

myndi vonandi draga úr tíðni mannaskipta og auka samfellu í barnaverndarstarfi. 

 Flórída er annað dæmi um kerfi sem er ekki með kjörnar barnaverndarnefndir 

en þar sjá starfsmenn fógetaembætta um rannsókn barnaverndamála sem snúa að 

brotum barna eða brotum gegn börnum. Aðeins einn starfsmaður barnaverndar tók 

vel í að hafa það kerfi hér á landi en sagði að það gæti frekar gengið upp ef starfsemi 

sýslumannsembætta væri breytt í samræmi við það. Lögfræðihluti í vinnslu 

barnaverndarmála gæti þá verið á höndum sýslumannsembætta. 

 Það vantar mikið af upplýsingum um störf nefnda og hvernig ákvarðanir 

skiptast á milli nefnda og starfsmanna. Reglur um könnun og meðferð einstakra 

barnaverndarmála hjá starfsmönnum barnaverndarnefnda eru almennar og segja 

lítið um hvert starf þeirra raunverulega er. Fáar rannsóknir eru á þessu sviði og í raun 

engar nema einstaka lokaritgerðir í háskólum landsins. Það er ekki ásættanlegt að 

málaflokkur sem sinnir jafn viðkvæmum hópi og barnavernd birti ekki betri 

upplýsingar um störf sín eða sé rannsakaður meira. Skýrslur Barnaverndarstofu, sem 

eiga að koma út árlega, eru einu upplýsingarnar um störf barnaverndarnefnda og þar 

er lítið sem ekkert fjallað um starfsmenn nefnda. Það er nauðsynlegt að þessi 

málaflokkur sé alltaf til endurskoðunar og ávallt sé verið að finna út bestu lausnir til 

að vinna mál á farsælan hátt. Það gerist best með því að rannsaka málaflokkinn 

reglulega og bera saman við fyrri rannsóknir. Það rannsóknarstarf þarf að eiga sér 

stað bæði innan háskóla landsins sem og hjá Barnaverndarstofu og starfsmönnum 

barnaverndar. Það þarf einnig að rannsaka hvað starfsmenn í barnavernd hér á landi 

gera og hvert umfang starfsins er. Erlendis þykir það sjálfsagt að starf starfsmanna í 

barnavernd sé rannsakað reglulega og ítarlega og það viðhorf þarf að taka upp hér í 

ríkara mæli. Rannsóknir erlendis gefa það líka til kynna að félagsráðgjöf hafi ekki þá 

yfirburði sem henni er stundum ætlaður á þessum vettvangi. Þar sem menntun er 

ekki nákvæmlega eins á milli landa þyrfti að rannsaka þetta hér á landi líka. Erlendis 

hefur verið sýnt fram á að vinnuumhverfi hefur einnig mikil áhrif á starf og útkomu í 

barnavernd og það þarf að rannsaka hér líka. Það þarf að athuga hvernig 

vinnuumhverfið er hér á landi og hvort það hefur áhrif á útkomu í málum. 

 Þessi ritgerð hefur vakið upp margar spurningar hjá mér, í raun fleiri en hún 

svaraði. Það þarf að athuga betur og með mun nákvæmari rannsókn hvert 

raunverulegt hlutverk barnaverndarnefndar er gagnvart starfsmönnum sínum. Til 

þess þarf að taka fleiri viðtöl við bæði starfsmenn barnaverndarnefnda og 

nefndarfulltrúa. Athuga þarf hvort barnaverndarnefndir almennt hafi litla yfirsýn yfir 

vinnu starfsmanna sinna eða hvort nefndarfulltrúarnir sem ég ræddi við eru 

undantekningar. Þessi ritgerð gefur tilefni til margra rannsókna til viðbótar. 

Viðauki I 

Viðtal við nefndarfulltrúa 

 

1. Hefur þú fengið fræðslu frá Barnaverndarstofu/öðrum? um 

barnaverndarstörf? 

a. Námskeið á vegum Bvs, eftir kosningar. 

b. Hvaða bakgrunn/menntun 

2. Hversu oft sitja starfsmenn nefndarfundi? 

a. Sitja þeir alla fundina  

b. fara þeir eitthvað af fundinum, hvenær þá,  

c. hvaða starfsmenn sitja fundina 

3. Lítur barnaverndarnefnd á sig sem yfirmann starfsmanna? 

4. Hversu stór hluti mála kemur til umfjöllunar í nefndinni? 

a. Eftir bestu vitund. 

5. Hefur nefndin haft aðra sýn á mál eða hafnað tillögum starfsmanna eftir 

umfjöllun/framsögu hans um málið? 

a. Ef já, hvaða ferli fór í gang? 

b. Ef nei, mögulega ástæður af hverju ekki? 

6. Telurðu að kynjahlutfall í nefndum hafi áhrif á hversu málefnaleg umfjöllun 

er í nefndum? 

a. Konur ragari við erfiðari ákvarðanir? 

b. Karlar ragari við erfiðari ákvarðanir? 

7. Hvernig myndir þú meta sambandið á milli nefndarinnar og starfsmanna 

sinna? 

a. Virðing, fagmannlegt, stirt, afskiptasamt, vinátta. 

8. Hafa tíð mannskipti í nefndinni, til dæmis við kosningar, áhrif á starf 

barnaverndar í sveitarfélaginu?  

a. Verður röskun á málum eða töf, hvernig gengur að koma nýjum 

nefndarfulltrúm inn í gang mála? 

Viðauki II 

Viðtal við starfsmann 

 

1. Hvaða menntun hefur þú? 

a. Starfsreynslu 

b. Tíma í starfi 

2. Hversu umfangsmikil er staða þín fyrir barnaverndarnefnd? 

a. Full staða, einstaka mál, hlutastarf 

3. Hver er þinn næsti yfirmaður? 

a. Vinnuveitandi 

4. Hver er aðkoma annarra starfsmanna að barnaverndarnefndarfundum? 

5. Hversu stór hluti mála sem þú vinnur fer fyrir nefnd? 

6. Finnst þér umfjöllun í nefndinni vera málefnaleg? 

a. Fer fram umræða um málið eða er þetta framsaga og staðfesting á 

ákvörðun/ráðleggingum starfsmanns? 

7. Hvernig er samband þitt við nefndina? 

a. Virðing, fagmannlegt, stirt, afskiptasamt, vinátta. 

8. Hefur kynjahlutfall í nefndinni áhrif á hvernig mál eru tekin fyrir í nefndinni? 

9. Hafa tíð mannskipti í nefndinni við kosningar áhrif á vinnu þína? 

10. Hefur þú haldið fræðslu fyrir nefndarfulltrúa um starf 

barnaverndarnefnda/barnaverndarlög? 

Viðauki II 

Viðtal við starfsmann 

 

1. Hvaða menntun hefur þú? 

a. Starfsreynslu 

b. Tíma í starfi 

2. Hversu umfangsmikil er staða þín fyrir barnaverndarnefnd? 

a. Full staða, einstaka mál, hlutastarf 

3. Hver er þinn næsti yfirmaður? 

a. Vinnuveitandi 

4. Hver er aðkoma annarra starfsmanna að barnaverndarnefndarfundum? 

5. Hversu stór hluti mála sem þú vinnur fer fyrir nefnd? 

6. Finnst þér umfjöllun í nefndinni vera málefnaleg? 

a. Fer fram umræða um málið eða er þetta framsaga og staðfesting á 

ákvörðun/ráðleggingum starfsmanns? 

7. Hvernig er samband þitt við nefndina? 

a. Virðing, fagmannlegt, stirt, afskiptasamt, vinátta. 

8. Hefur kynjahlutfall í nefndinni áhrif á hvernig mál eru tekin fyrir í nefndinni? 

9. Hafa tíð mannskipti í nefndinni við kosningar áhrif á vinnu þína? 

10. Hefur þú haldið fræðslu fyrir nefndarfulltrúa um starf 

barnaverndarnefnda/barnaverndarlög? 

